
        
            
                
            
        

    
	МАО ЦЗЕДУН

	 ЗӨРЧЛИЙН ХОЛБОГДОЛ
 

	“МАХ Намын Төв Хорооны Суртал Ухуулгын хэлтэс” Улаанбаатар хотноо 1952 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗӨРЧЛИЙН ХОЛБОГДОЛ

	(1937 оны 8 дугаар сард)

	 

	Нөхөр Мао Цзедун «практикийн холбогдол» гэдэг зохиолоо бичсэний дараа, мөн зорилгоор тухайлбал тэр үед намын дотор гарч байсан догматик талын ноцтой алдаануудыг арилгахын тул философийн энэ зохиолыг бичжээ. Нөхөр Мао Цзедун энэ сэдвээр Яньан дахь Японы эсрэг цэргийн улс төрийн их сургууль дээр лекц уншжээ. Уг зохиолыг Мао Цзедуний түүвэр зохиолуудын эмхэтгэлд оруулах үед зохиогчоос зарим нэмэлт, товчлолт ба засваруудыг оруулсан байна.

	 

	Мао Цзедуний түүвэр зохиолуудыг хэвлүүлэх Хятадын Коммунист Намын Төв Хорооны комисс

	 

	 

	Бодис, үзэгдлүүдэд байдаг зөрчлийн хууль буюу өөрөөр хэлбэл, эсрэг тэсрэгийн нэгдлийн хууль нь материалист диалектикийн гол хууль мөн. Лениний хэлсэн нь: "Диалектик нь чухам утгатаа зөрчлийг юмсын мөн чанарт нь судлах явдал мөн...1" гэжээ. Ленин, энэ хуулийг диалектикийн уг чанар буюу диалектикийн гол нь гэж олонтоо нэрлэсэн байдаг2. Иймд бид энэ асуудлыг судлахдаа өргөн хэмжээний асуудлуудыг авч үзэхгүй байж болохгүй, философийн олон асуудлуудыг авч үзэхгүй байж болохгүй юм. Хэрэв бид энэ асуудлуудын учрыг олох юм бол материалист диалектикийн чухамхүү үндэснүүдийг ойлгох болно. Энэ нь ертөнцийг үзэх хоёр үзлийн тухай, зөрчлийн түгээмэл чанарын тухай, зөрчлийн өвөрмөц чанарын тухай, гол зөрчил ба зөрчлийн гол зүйлийн тухай, эсрэг тэсрэгийн адилтгал ба тэмцлийн тухай, зөрчлүүдийн дотор антагонизмын эзлэх байр суурийн тухай эдгээр асуудал болно.

	Сүүлийн жилүүдэд Зөвлөлтийн философичдоос Деборины чиглэлийн идеализмыг өргөнөөр шүүмжилсэн явдал нь бидний сонирхлыг маш их татав. Деборины идеализм Хятадын Коммунист Намын зарим гишүүдэд туйлын хортой нөлөөг үзүүлсэн бөгөөд манай намын дотор гарч байгаа догматик үзэл бол энэ чиглэлийн методлогитой3 холбоотой гэдгийг хэлэх ёстой байна. Иймд философийг судлах талаар хийх манай ажлын гол зорилго бол одоо үед догматик үзлүүдийг үндсээр нь устгах явдал байх ёстой.

	 

	 

	1. ЕРТӨНЦИЙГ ҮЗЭХ ХОЁР ҮЗЭЛ

	Хүний танин мэдэхийн түүхэнд ертөнцийн хөгжлийн хуулиудыг үзэх хоёр үзэлт эрт дээр цагаас оршиж ирсний нэг нь диалектик, нөгөө нь метафизик бөгөөд тэдгээр нь ертөнцийг үзэх өвөр хоорондоо эсрэг тэсрэг хоёр үзэлтнийг бүрдүүлдэг байна. Лениний хэлсэн нь: "Хөгжлийг (эволюцыг) үзэх хоёр үндсэн (буюу байж болох хоёр? эсхүл түүхэнд ажиглагдсан хоёр?) үзэлт байдаг нь: хөгжлийг өсөлт, хоролт, давталт гэж үзэх явдал ба хөгжлийг эсрэг тэсрэгийн нэгдэл (бүхэл нь харилцан бие биеийг үгүйсгэгч эсрэг тэсрэгт хуваагдах ба тэдгээр нь хоорондоо харилцан харьцаатай байх, гэж үзэх явдал болно4" Энд Ленин, ертөнцийг үзэх чухамхүү тэр хоёр үзлийн тухай өгүүлжээ.

	"Хятад ба Европын аль алинд метафизик маягийн сэтгэлгээ нь түүхийн тун урт удаан үеийн туршид, ертөнцийг үзэх идеалист үзлийн чанар болж, хүмүүсийн оюун ухаанд ноёрхож байв. Европт материализм ч гэсэн капитализмын анх оршин тогтож байсан үед метафизик материализм байсан юм. Европын олон улсууд нийгэм - эдийн засгийн хувьд хөгжсөөр өндөр хөгжилт капитализмын шатанд орж, үйлдвэрлэх хүчин, ангийн тэмцэл ба шинжлэх ухаан, түүхэнд үзэгдээгүй хөгжлийн хэмжээнд хүрээд, аж үйлдвэрийн пролетари нар түүхийн хөдөлгөгч агуу хүчин болсны дүнд ертөнцийг үзэх диалектик материалист үзэл бий болсон байна. Тэр үед хөрөнгөтний лагерьд илэрхий бөгөөд, ямар ч хаалт халхавчгүй харгис идеализмын зэрэгцээгээр материалист диалектикийг эсэргүүцсэн бүдүүлэг эволюционизм гарч иржээ.

	Метафизик буюу бүдүүлэг эволюционизм нь ертөнцийн бүх бодисыг тогтонги байдалд орших саланги тусгаар зүйлс мэтээр үзэж, тэдгээрийг ганц талаас нь авч үздэг байна. Ертөнцийг үзэх ийм үзлийн талынхан ертөнцийн бодис, үзэгдлүүдийг ба тэдгээрийн хэлбэр, категориудыг бие биеэсээ үүрд тусгаарлагдсан бөгөөд хэзээ ч үл хувьсах зүйл мэтээр авч үздэг байна. Тэд хувьслыг байдаг гэж зөвшөөрлөө ч гэсэн зөвхөн тооны өсөлт, хоролт юм уу, механик байр солилт гэж үздэг байна. Тэгэхдээ тийм өсөлт, хоролт ба байр солилтын шалтгаан бол бодис ба үзэгдлүүдэд өөрт нь биш харин тэдгээрийн гадна буюу өөрөөр хэлбэл гаднын хүчний нөлөөлөлд оршино гэж үздэг байна. Метафизикч нар үзэхдээ ертөнцийн элдэв бодис үзэгдлүүд ба тэдгээрийн шинжүүд нь анх тогтсон цагаасаа эхлэн хувиршгүй үлдэх бөгөөд хожим тэдгээрт учрах хувирлууд нь зөвхөн тооны өсөлт буюу хоролт юм гэдэг байна. Метафизикч нар үзэхдээ, бодис нь зөвхөн өөрийгөө эцэс төгсгөлгүй дахин давтаж чадахаас биш, харин өөр, ялгаатай бодис болон хувирч чадахгүй юм гэдэг байна. Метафизикч нарын бодлоор бол капиталист мөлжлөг, капиталист өрсөлдөөн хийгээд капиталист нийгэм дэх амин хувиа бодох сэтгэлгээ энэ бүхэн нь эртний боол эзэмших нийгэмд буюу тэр ч байтугай анхны хүй нэгдлийн нийгэмд ч гэсэн илрэн гарч болох ба цаашид хувиршгүй мөнх үлдэх ажээ. Метафизикч нар нийгмийн хөгжлийн шалтгааны тухай өгүүлэхдээ, газар зүйн орчин, уур амьсгал зэрэг нийгмийн гаднах нөхцөлүүдээр тайлбарладаг байна. Хөгжил нь уг бодис, үзэгдлүүдэд байдаг дотоод зөрчлүүдийн улмаас бий болдог тухай материалист диалектикийн үндэслэлийг тэд үгүйсгэж, хөгжлийн шалтгааныг уг бодис, үзэгдлүүдээс гадуур олох гэж, дэмий л оролддог байна. Тийм учраас тэд чанарын хувьд юмс ба үзэгдлүүдийн олон янз байдгийг болон нэг чанар нь нөгөөдөө шилждэгийг тайлбарлах чадваргүй юм. Европт ийм маягийн сэтгэлгээ нь XVII ба XVIII зууны үед механик материализмд, XIX зууны сүүлч ба XX зууны эхээр бүдүүлэг эволюционализмд тус тус тусгалаа олж байжээ. Хятадад бол "тэнгэр хувиршгүйн адил дао хувиршгүй5" гэдэг үгэнд тусгалаа олсон метафизик маягийн сэтгэлгээг ялзарч өмхөрсөн феодалын ноёрхогч анги удтал өмгөөлөн хамгаалж байсан юм. Харин Европоос сүүлчийн зуун жилд уламжлагдаж ирсэн механик материализм ба бүдүүлэг эволюционализмыг бол хөрөнгөтнүүд өмгөөлөн хамгаалж байлаа. 

	Ертөнцийг үзэх метафизик үзлийн эсрэг, ертөнцийг үзэх диалектик материалист үзэл нь бодис, үзэгдлүүдийн хөгжлийг судлахдаа тэдгээрийн дотоод агуулга хийгээд нэг бодис нөгөөтэйгөө ямар холбоотой байгаагаас нь үндэслэн бодох, өөрөөр хэлбэл бодис ба үзэгдлийн хөгжлийг тэдгээрийн өөрийн НЬДОтоОД чухал хөдлөл мөн бөгөөд чингэхдээ бодис (үзэгдэл) бүхэн өөрийн хөдлөлдөө, түүнийг хүрээлж байгаа бусад бодис үзэгдлүүдтэй харилцан холбоотой, харилцан үйлчилж байдаг гэж үзэхийг биднээс шаарддаг байна. Бодисын хөгжлийн үндсэн шалтгаан нь бодисын гадна биш, харин дотор нь уг бодис дотор байдаг зөрчил бүхий чанарт оршдог юм. Зөрчил нь ямар ч бодис ба үзэгдэлд түүний дотоод чанар болж байдаг бөгөөд бодисын хөдлөл хөгжлийг төрүүлдэг юм. Бодис ба үзэгдлүүдийн дотор нь байдаг зөрчлүүд нь тэдгээрийн хөгжлийн үндсэн шалтгаан болдог. Гэтэл нэг бодис буюу үзэгдлээс нөгөө бодис буюу үзэгдэлтэй харьцах харилцан холбоо ба харилцан үйлчилгээ нь хоёрдугаар зэргийн шалтгаан болдог байна. Ингэж материалист диалектик нь механик материализм ба бүдүүлэг эволюционализмын талынхны дэвшүүлэн гаргасан, гаднын шалтгаан буюу гаднын түлхээсний тухай метафизик онолыг шийдвэртэйгээр няцаасан байна.

	Дан ганц гадаад шалтгаанууд бол бодисын механик хөдлөл буюу өөрөөр хэлбэл эзлэхүүний ба тооны хувьслыг төрүүлж чадах бөгөөд харин түүгээр бодис ба үзэгдлүүдэд тоо томшгүй олон янзын чанар ямар учраас байдаг ба нэг чанар нь нөгөөдөө яагаад шилждэгийг тайлбарлаж болохгүй нь тов тодорхой юм. Үнэндээ гаднын түлхээсээр бий болсон механик хөдлөл ч гэсэн бас л бодисын дотоод зөрчлүүдээр уламжлагдан гүйцэтгэгдэж байгаа. юм. Ургамлын ба амьтны ертөнцөд жирийн өсөлт ба тооны хувьсал нь гол төлөв мөн л дотоод зөрчлүүдийн улмаас бий болж байгаа юм. Мөн яг тэрчлэн нийгмийн хөгжил нь гол төлөв гаднын биш, харин дотоод шалтгаануудаас нөхцөлдөж байгаа юм. 

	Газар зүйн ба цаг уурын хувьд бараг адилхан нөхцөлд оршиж байгаа олонх улсууд хөгжлийнхөө хэмжээгээр бие биеэсээ эрс ялгаатай байдаг ба туйлын жигд бусаар хөгждөг байна. Газар зүйн ба уур амьсгалын ямар ч хувиралтыг үзээгүй байгаа нэг улсад ч гэсэн нийгмийн асар их өөрчлөлтүүд болж байдаг юм. Орос ба Япон улсуудын газар зүй, уур амьсгал нь өөрчлөгдөөгүй боловч, империалист Орос улс, социалист Зөвлөлт Холбоот Улс болон хувирч, феодалын түгжигдмэл харьцаатай Япон улс империалист Япон болсон байна. Феодалын байгуулал удаан хугацаагаар ноёрхож байсан Хятадад сүүлчийн зуун жилд асар их өөрчлөлт гарсан бөгөөд одоо үед ч эрх чөлөөт, чөлөөлөгдсөн шинэ Хятад улсыг байгуулахад чиглэсэн өөрчлөлт явагдаж байна. Гэтэл энэ завсар Хятадын газар зүй ба уур амьсгал хувираагүй билээ. Бүх газрын бөмбөрцөг болон түүний хэсэг тус бүрийн газар зүй, уур амьсгал хувирдаг нь үнэн боловч нийгмийн өөрчлөлтүүдтэй зэрэгцүүлбэл тэдгээр өөрчлөлт нь маш өчүүхэн бөгөөд газар зүйн ба цаг уурын мэдэгдэхүйц өөрчлөгдөхөд хэдэн арав, зуун мянган жил хэрэгтэй бол нийгмийн өөрчлөгдөхөд хэдэн мянга, зуун, арван жил буюу тэр ч байтугай (хувьсгалын үед) хэдхэн жил сар хэрэгтэй юм. Материалист диалектикийн үүднээс үзвэл байгалийн өөрчлөлт нь гол төлөв түүний дотоод зөрчлүүдийн хөгжлөөр нөхцөлддөг бөгөөд харин нийгмийн өөрчлөлт нь гол төлөв нийгмийн доторх зөрчил буюу өөрөөр хэлбэл үйлдвэрлэх хүчин ба үйлдвэрлэлийн харьцааны хоорондын зөрчил, ангиудын хоорондын зөрчил, шинэ ба хуучны хоорондын зөрчлүүдийн хөгжлөөр нөхцөлддөг байна. Эдгээр зөрчлийн хөгжил нь нийгмийг урагш түлхэж, нийгмийн хуучин байгууллыг шинээр солиход хүргэдэг юм. 

	Материалист диалектик гадаад шалтгаануудыг үгүйсгэдэг үү? Үгүй, үгүйсгэдэггүй. Материалист диалектик үзэхдээ гадаад шалтгаанууд бол хувьслын нөхцөл, харин дотоод шалтгаанууд бол хувьслын үндэс мөн бөгөөд гадаад шалтгаанууд нь дотоод шалтгаануудаар дамжиж үйлчилнэ гэдэг байна. Өндөг нь зохих хэмжээний дулааныг аваад ангаахай болж хувирах боловч тэр дулаан нь чулууг ангаахай болгож чадахгүй, учир нь тэдгээрийн үндэс өөр юм. Өөр өөр улс түмнээс бие биедээ нөлөөлөх явдал байнга байдаг. Капитализмын үед ялангуяа империализмын үе ба пролетарийн хувьсгалын үед өөр өөр улсуудын хоорондын улс төр, эдийн засаг ба соёлын нөлөө, үйлчлэл асар их байдаг. Октябрийн социалист хувьсгал, зөвхөн Оросын түүхэнд биш, дэлхий дахины түүхэнд шинэ эринийг нээсэн юм. Энэ хувьсгал, элдэв орнуудын дотоод өөрчлөлтөд нөлөөлсөн ба Хятадын дотоод өөрчлөлтүүдэд мөн нэг адил бөгөөд онц хүчтэйгээр нөлөөлсөн юм. Гэвч бусад элдэв орнууд ба Хятадын доторх эдгээр өөрчлөлтүүд нь эдгээр орнууд ба Хятадын дотоод зүй тогтоолуудыг дамжиж явагдсан байна. Хоёр армийн хоорондох тулалдаанд ялалт ба ялагдал нь дотоод шалтгаануудаар тодорхойлогддог. Үүнд ялалт бол армийн хүч чадалтай буюу түүний командлал зөв байсны үр дүн мөн бөгөөд ялагдал бол армийн сул дорой буюу командлалын алдаанаас нөхцөлдөнө. Ингэхлээр гадаад шалтгаанууд нь дотоод шалтгаануудаар уламжлагдан үйлчилж байна. 1927 онд Хятадад хөрөнгөтнүүдээс пролетари нарт учруулсан ялагдал бол хятадын пролетари нарын өөрсдийн нь дотор (Хятадын Коммунист Намын дотор) оппортунизм оршиж байснаас болсон юм. Бид оппортунизмыг төгсгөл болгохын хамт хятадын хувьсгал дахин өрнөлтөд орсон билээ. Дараа нь манай намын дотор балмад хандлага гарч ирсний улмаас Хятадын хувьсгал дайсны цохилтын дор дахин сүрхий хохирсон юм. Бид балмад явдлыг төгсгөл болгохын хамт манай хэрэг дахин өрнөлтөд орсон билээ. Ийм учраас, хувьсгалыг ялалтад хүргэхийн тул нам өөрийн улс төрийн шугамын үнэн зөвд ба өөрийн зохион байгуулалтын бат бэхэд түшиглэх ёстой. 

	Ертөнцийг үзэх диалектик үзэл нь Хятад ба Европын аль алинд бүр эрт үед бий болсон юм. Гэвч эртний диалектик нь тэр үеийн нийгмийн ба түүхийн нөхцөлүүдийн улмаас төгс хэлбэрийг олж чадахгүй байсан учир, аяндаа гарсан, бүдүүлэг шинж чанартай байв. Энэ учраас тэр нь ертөнцийг бүх талаар нь тайлбарлаж чадахгүй байсан бөгөөд хожим түүний орон дээр метафизик гарч ирсэн байна. XVIII зууны эцэс XIX зууны эхэнд байсан Германы нэрт философич Гегель диалектикт онц чухал хувь нэмрийг оруулсан боловч түүний диалектик нь идеалист байлаа. Гагцхүү пролетарийн хөдөлгөөний их зүтгэлтэн Маркс, Энгельс нар танин мэдэхийн хөгжлийн явц дунд хүн төрөлхтний олсон ашигтай үр дүнгүүдийг нэгтгэн дүгнэж тухайлбал Гегелийн диалектикийн үр ашигтай элементүүдийг шүүмжлэн хүлээж авч диалектик ба түүхийн материализмын агуу их онолыг бүтээсний эцэст хүн төрөлхтний танин мэдэхийн түүхэнд үлэмжийн их хувьсгал болсон юм. Агуу их энэ онолыг хожим Ленин, Сталин нар хөгжүүлсэн байна. Энэ онол Хятадад дөнгөж нэвтэрмэгцээ энд хүний, оюун ухаанд асар их өөрчлөлтийг гаргажээ. 

	Ертөнцийг үзэх диалектик үзэл нь юуны өмнө, элдэв бодис ба үзэгдлүүд дэх зөрчлүүдийн хөдөлгөөнийг чадамгайгаар судлан шинжилж, энэ шинжилгээний үндсэн дээр зөрчлүүдийг шийдвэрлэх аргыг тодорхойлж олохыг хүмүүст сургана. Иймд бодисуудад байдаг зөрчлүүдийн хуулийг тодорхой мэдэх явдал бидэнд хамгийн чухал юм. 

	 

	 

	2. ЗӨРЧЛҮҮДИйН ТҮГЭЭМЭЛ ЧАНАР

	Өгүүлэхэд зохистой болгох зорилгоор би эхлээд зөрчлийн түгээмэл чанар дээр, дараа нь түүний өвөрмөц чанар дээр зогсож ярья. Учир нь марксизмын агуу их үндэслэгч Маркс, Энгельс нар ба тэдний хэргийг үргэлжлүүлэгч Ленин, Сталин нар ертөнцийг үзэх диалектик материалист үзлийг нээсний дараа материалист диалектик нь хүн төрөлхтний түүх ба байгалийн түүхийг судлан шинжлэх болон мөн нийгэм ба байгалийг өөрчлөх явдлын (жишээлбэл СССР-т) олон салбарт үлэмжхэн амжилттайгаар хэрэглэгдсэн билээ. Зөрчлийн түгээмэл чанар нь маш олонход нэгэнт хүлээн зөвшөөрөгдсөн учраас уг асуудлыг тайлбарлаж олныг ярихын хэрэг алга, харин зөрчлийн өвөрмөц чанарын тухай асуудал гэвэл олон нөхөд, ялангуяа догматикууд, түүний учрыг хараахан олдоггүй байна. Тэд, зөрчлүүдэд түгээмэл зүйл тусгайлан байдгийг ойлгодоггүй юм. Тэд манай үеийн тухайлсан бодис, үзэгдлүүдийн дотор байдаг зөрчлүүд дэх өвөрмөц. зүйлийг судлах явдал биднээс хувьсгалт практикийг удирдлага болгоход ямар чухал ач холбогдолтой болохыг бас ойлгохгүй байна. Иймд зөрчлүүд дэх өвөрмөц зүйлийн тухай асуудал ноцтой судалгааг шаардаж байгаа бөгөөд түүнийг авч үзэх явдалд хангалттай байрыг гаргаж өгвөл зохино. Бид бодис, үзэгдлүүдийн доторх зөрчлийн хуулийг судлахдаа эхлээд зөрчлийн түгээмэл чанарын тухай асуудлын умрыг олж, дараа нь зөрчлийн өвөрмөц чанарын тухай асуудлыг тодорхой шинжилж, сүүлд нь түгээмэл чанарын тухай асуудалд дахин эргэж ордгийн учир үүнд оршино.

	Зөрчлийн түгээмэл буюу абсолют чанарын тухай асуудал хоёр талтай үүнд; нэгдүгээрт, зөрчлүүд нь бүх бодис үзэгдлүүдийн хөгжлийн процесст оршино. Хоёрдугаарт, зөрчлүүдийн хөдлөл нь бодис бүхний, үзэгдэл бүхний хөгжлийн процесст эхнээс эцэс хүртэл байна. 

	Энгельсээс: "Хөдөлгөөн бол өөрөө зөрчил юм...6" гэж хэлжээ. Эсрэг тэсрэгийн нэгдлийн хуулийг Ленинээс тодорхойлохдоо энэ нь "Бүх үзэгдлүүдэд ба байгалийн (түүний дотор оюун ухаан болон нийгэм аль алины) процессуудад зөрчил бүхий харилцан үгүйсгэсэн эсрэг тэсрэг хандлагууд байгааг хүлээх (нээх) явдал7" мөн гэжээ. 

	Эдгээр үндэслэлүүд зөв үү? Тийм ээ, зөв. Бүхий л үзэгдлүүдэд байдаг харилцан хараат байдал ба эсрэг тэсрэгийн тэмцэл бол бүх бодис, үзэгдлүүдийн амьдралыг тодорхойлж бүх бодис, үзэгдлүүдийн хөгжлийг хөдөлгөнө. Зөрчлийг агуулаагүй бодис байхгүй. Хэрэв зөрчил байгаагүй сэн бол орчлон ертөнцийн хөгжил байхгүй байх сан. 

	 

	Зөрчил бол хөдөлгөөний жирийн хэлбэрүүдийн (жишээлбэл: механикийн хөдөлгөөний) үндэс мөн бөгөөд хөдөлгөөний нарийн хэлбэрүүдийн үндэс нь даруй мөн юм.

	 

	Энгельс, зөрчлийн түгээмэл чанарыг доорх маягаар тайлбарласан байна. "Хэрэв жирийн механик байр солилт нь зөрчлийг өөртөө нэгэнт агуулдаг юм бол түүнийг материйн хөдөлгөөний дээд хэлбэрүүд, ялангуяа органик амьдрал ба түүний хөгжил агуулах нь давын дээрх хэрэг... Амьдрал бол юуны өмнө, амьд бие тухайлсан цаг үе бүрд өнөөх л хэвээр боловч эрхбиш өөр болсон байдаг явдалд чухамхүү оршино. Ингэхлээр амьдрал бол мөн л бодис ба процессуудад өөрт нь оршиж өөрөө өөрийгөө зогсолтгүй төрүүлж, өөрийгөө арилгаж байдаг зөрчил мөн бөгөөд энд зөрчил зогсохтой зэрэг амьдрал бас зогсож, үхэл ирнэ. Мөн түүнчлэн сэтгэхийн аймагт бид зөрчлөөс зайлж чадахгүй, жишээлбэл: Хүний танин мэдэхийн дотоод хязгааргүй чадвар ба түүнийг зөвхөн гаднаа хязгаарлагдсан бөгөөд хязгаарлагдмалаар танин мэдэгч тухайлсан хүмүүсээс жинхэнэ биелүүлэх хоёрын хооронд дахь зөрчил байна. Энэ зөрчил бол эцэс төгсгөлгүй, наад зах нь практик дээр бидэнд эцэс төгсгөлгүй дараалсан олон үенүүдэд шийдвэрлэгддэг бөгөөд дэвшин ахих, эцэс төгсгөлгүй хөдлөлд шийдвэрлэгддэгийг бид дээр үзсэн билээ... Дээд математикийн гол үндэснүүдийн нэг нь зөрчил юм... Гэтэл доод математик ч гэсэн зөрчлүүдээр бас л дүүрэн байдаг8" гэжээ. 

	Ленин, зөрчлүүдийн түгээмэл чанарыг мөн л тийм маягаар тайлбарласныг үзвэл:

	"Математикт + ба —, Дифференциал ба интеграл. 

	Механикт үйлчлэл ба эсрэг үйлчлэл. 

	Физикт эерэг ба сөрөх цахилгаан. 

	Химид атомуудын нэгдэл ба задрал. 

	Нийгмийн шинжлэх ухаанд ангийн тэмцэл9" гэжээ. 

	Байлдаанд довтлох ба хориглох, урагш давших ба ухрах, ялах ба ялагдах энэ бүхэн нь харилцан зөрчил бүхий үзэгдлүүд юм. Нэг талгүйгээр нөгөө тал нь оршиж чадахгүй. Энэ хоёр талын тэмцэл ба харилцан холбоо нь дайны нэг бүхэл бүтэн зүйлийг бүрдүүлж дайны хөгжлийг хөдөлгөн дайны төгсгөлийг шийдвэрлэнэ. 

	Хүмүүсийн ойлголт дахь алив зөрөлдөөнийг объектив зөрчлүүдийн тусгал гэж үзвэл зохино. Объектив зөрчлүүд нь субьектив сэтгэхүйд тусгагдаж, ойлголтын зөрчилт хөдөлгөөнийг бүрдүүлээд хүний сэтгэлгээний хөгжлийг хөдөлгөж, хүний сэтгэлгээний өмнө тавигдаж байгаа асуудлуудыг зогсолтгүй шийдвэрлэнэ. 

	Намд эсрэг гаралт ба элдэв үзлүүдийн тэмцэл байнга үүсдэг бөгөөд энэ бол нийгмийн доторх ангиудын зөрчил болон шинэ хуучны хооронд дахь зөрчлүүд намд туссан нь юм. Хэрэв намд зөрчлүүд байхгүй юм уу, зөрчлийг яваандаа арилгах үзлүүдийн тэмцэл байхгүй бол намын амьдрал зогсоно. 

	Ингэхлээр бид хөдөлгөөний энгийн ба нарийн ямар ч хэлбэрүүдэд, объектив ертөнцөд ба хүмүүсийн ухамсрын аль алинд, бүх процессуудад хааяагүй зөрчил байдаг гэж тогтлоо. Гэвч процесс бүрийн эхний шатанд зөрчил байдаг юм уу? Бодис, үзэгдлүүд бүхний хөгжлийн процесс нь эхнээсээ аваад эцсээ хүртэл зөрчилтэй байдаг уу?

	Деборины чиглэлийг шүүмжилсэн Зөвлөлтийн философичдын өгүүллүүдээс үзэхэд энэ чиглэлийнхэн нь процессын эхэнд биш, харин түүний хөгжлийн гагцхүү тодорхой шатан дээр зөрчил гарна гэдэг үзлийг баримталж байсан байна. Ингэхлээр тэр хүртэл процесс нь дотоод биш, харин гаднын үйлчлэл дор явагдах нь байна. Ингэж Деборин гадаад түлхээсний тухай метафизик онол руу, механицизм руу өнхрөн оржээ. Деборинчууд тухайлсан асуудлуудыг энэ үзлийн үүднээс авч үзсэнээр Зөвлөлтийн нөхцөл дэх нударганчууд ба тариачин олон түмний хооронд зөвхөн ялгаа байгаагаас биш зөрчил байхгүй гэдэг дүгнэлтэд хүрч Бухарины үзэлтэй бүрэн нийлсэн байна. Тэд Францын хувьсгалыг үзэхдээ, хувьсгалын өмнө ажилчин тариачид ба хөрөнгөтнүүдээс бүрдсэн гуравдугаар давхаргад мөн л зөвхөн ялгаа байснаас биш, зөрчлүүд байгаагүй гэдэг байжээ. Деборины талынхны энэ үзэл бол марксизмын эсрэг үзэл юм. Ямар ч ялгаанд зөрчил нэгэнт орсон байдаг ба ялгаа бол зөрчил юм гэдгийг деборинчууд ойлгосонгүй. Хөрөнгөтөн, пролетари нарын дөнгөж үүсэж гарсан хамгийн анхны үед хөдөлмөр капитал хоёрын дунд зөрчил нэгэнт гарч ирсэн бөгөөд гагцхүү хараахан хурцдаагүй байжээ. Зөвлөлт Холбоот улсын нийгмийн нөхцөлд ч гэсэн ажилчин, тариачны хооронд ялгаа байна. Тэдний хооронд дахь ялгаа бол хурцдаж антагонизм болж чадахгүй, ангийн тэмцлийн хэлбэрийг олж чадахгүй бөгөөд хөдөлмөр капитал хорын хоорондох зөрчилтэй адилгүйгээс биш, зөрчил мөн. Ажилчин, тариачин хоёр социалист байгуулалтын явцад бат холбоо байгуулан, социализмаас коммунизмд дэвших хөгжлийн процесст мөнхүү зөрчил нь аажмаар шийдвэрлэгдэнэ. Энд зөрчлүүд байгаа эсэх тухай биш, гагцхүү зөрчлийн шинж чанар дахь ялгааны тухай ярьж болох юм. Зөрчил бол түгээмэл абсолют зүйл бөгөөд бодис, үзэгдлүүдийн хөгжлийн бүх процесст оршиж бүх процессын эхнээс эцэс хүртэл нэвтэрсэн байдаг юм.

	Шинэ процесс үүсэх гэдэг юу вэ? Энэ бол хуучин нэгдэл ба түүнийг бүрдүүлэгч эсрэг тэсрэг чанарууд, шинэ нэгдэл ба түүнийг бүрдүүлэгч шинэ чанарт байраа тавьж өгөх явдал мөн бөгөөд тэгэхэд хуучныг халагч шинэ процесс үүснэ. Хуучин процесс төгсөж, шинэ процесс үүснэ. Шинэ зөрчлүүдийг агуулсан шинэ процесс нь өөрийн зөрчлүүдийн хөгжлийн түүхийг эхэлнэ. 

	Бодис ба үзэгдлүүдийн хөгжлийн процессын эхнээс эцэс хүртэл туулах зөрчлүүдийн хөдөлгөөнийг яаж шинжлэхийн үлгэр дуурайллыг Маркс "Капиталд" гаргаж өгсөн юм гэж Ленин заасан байлаг. Энэ бол ямар ч үзэгдлийн хөгжлийн процессыг судлахад заавал хэрэглэвэл зохих метод10 юм. Ленин ч гэсэн түүний бүх зохиолуудад нэвт шингэсэн энэ методыг өөрөө зөв хэрэглэдэг байсан юм. 

	"Марксын "Капиталд" эхлээд хөрөнгөтний (барааны) нийгмийн хамгийн энгийн, ерийн, үндсэн, хамгийн олноор үзэгддэг, хамгийн жирийн, миллиард удаа тохиолддог харьцаа болох барааны арилжааг авч шинжилжээ. Шинжилгээ нь энэ маш энгийн үзэгдэлд (хөрөнгөтний нийгмийн энэ "эсэд") одоогийн нийгмийн бүх зөрчлийг (бүх зөрчлийн respective эх үүсвэрийг) илрүүлж байна. Цаашдын тодорхойлолт нь эдгээр зөрчил ба энэ нийгмийн хөгжлийн (өсөлт ба хөдлөлийн аль алиныг) түүний хэсэг тус тусын Σ-т нь эхнээс нь аваад эцэст нь хүртэл бидэнд үзүүлж байна"

	Үүний дараа Ленинээс заахдаа: "Ер нь диалектикийн тодорхойлолтын (respective судалгааны) метод ийм байх ёстой...11" гэжээ. 

	Хятадын коммунистууд энэ методыг эзэмших ёстой. Тэд гагцхүү тэгвэл, Хятадын хувьсгалын түүх ба одоогийн байдлыг зөв шинжилж түүний ирээдүйн төлөвийг зөв тодорхойлж чадна. 

	 

	 

	 

	3. ЗӨРЧЛИЙН ӨВӨРМӨЦ ЧАНАР

	Бидний дээр өгүүлсэн ёсоор зөрчлийн түгээмэл, абсолют шинж чанар нь зөрчил бүх үзэгдлүүдийн хөгжлийн процесст илэрч үзэгдэл бүхний хөгжлийн процессыг эхнээс нь эцэст нь хүртэл нэвтлэн шингэсэн байдагт оршино. 

	Одоо зөрчлүүдийн өвөрмөц ба харьцангуй зүйлийн тухай ярья. 

	Энэ асуудлыг хэд хэдэн янзаар авч үзэх хэрэгтэй байна. 

	Юуны өмнө материйн хөдөлгөөний янз бүрийн бүх хэлбэрүүдийн зөрчил нь өвөрмөц шинжтэй байна. Ертөнцөд, хөдлөгч материас өөр юу ч байдаггүй бөгөөд материйн хөдөлгөөн нь ямагт тодорхой хэлбэрүүдийг олж байдаг учир хүмүүсээс материйг танин мэдэх нь материйн хөдөлгөөний хэлбэрүүдийг танин мэдэх явдал мөн. Хөдөлгөөний хэлбэр тус бүрийг авч үзэхдээ, түүнд хөдөлгөөний бусад элдэв хэлбэрүүдтэй нийцэх зүйл байдгийг харгалзах хэрэгтэй. Гэвч хөдөлгөөний хэлбэр бүрд байдаг өвөрмөц зүйлийг бодолцох, өөрөөр хэлбэл хөдөлгөөний бусад хэлбэрүүдээс ялгагдах түүний чанарын ялгааг бодолцох нь бүр ч чухал бөгөөд энэ нь биднээс бодисыг танин мэдэх явдлын үндэс болж өгнө. Зөвхөн тийм маягаар нэг үзэгдлийг нөгөөгөөс ялгаж болох юм. Хөдөлгөөний аль ч хэлбэр нь үзэгдлийн өвөрмөц мөн чанарыг бүрдүүлэх, өөрийн өвөрмөц зөрчлүүдийг агуулах бөгөөд тэр мөн чанар нь түүнийг нөгөө үзэгдлээс ялгана. Ертөнцөд эцэс төгсгөлгүй олон янзын бодис ба үзэгдлүүд байдгийн дотоод шалтгаан буюу үндэс нь үүнд оршино. Байгальд механик хөдөлгөөн, дуу, гэрэл, дулаан, цахилгаан, задрал, нэгдэл гэх мэтийн хөдөлгөөний олон хэлбэр байдаг. Материйн хөдөлгөөний эдгээр бүх хэлбэр нь харилцан хараат байдалд орших боловч мөн чанараараа бие биеэс ялгагдана. Материйн хөдөлгөөний хэлбэр бүрийн өвөрмөц мөн чанар нь гагцхүү түүнд байдаг өвөрмөц зөрчлөөр тодорхойлогдоно. Эл байдал нь зөвхөн байгальд байдаг биш, бас нийгмийн ба үзэл суртлын үзэгдлүүдэд нэгэн адил оршино. Нийгмийн хэлбэр бүхэн, ухамсрын хэлбэр бүхэн, өөрийн өвөрмөц зөрчлүүдийг агуулж, өөрийн өвөрмөц мөн чанартай байна. 

	Шинжлэх ухааныг дотор нь аймаглаж зааглах явдал бол чухамдаа шинжлэн судлах зүйлийн дотор агуулагдаж байгаа өвөрмөц зөрчлүүд дээр үндэслэсэн юм. Чухамдаа үзэгдлүүдийн зөвхөн тухайлсан нэг аймагт байдаг тухайлсан зөрчлүүдийг шинжлэх явдал нь аль нэгэн шинжлэх ухааны судлах зүйл болж өгнө. Жишээлбэл: математикт нэмэх ба хасах, механикт үйлчлэл ба эсрэг үйлчлэл, физикт эсрэг ба сөрөх цахилгаан, химид нэгдэл ба задрал, нийгмийн шинжлэх ухаануудад үйлдвэрлэх хүчин ба үйлдвэрлэлийн харьцаа, анги ба ангиудын тэмцэл, цэргийн шинжлэх ухаанд давшилт ба хориглолт, философид идеализм ба материализм, метафизик ба диалектик гэх мэт, энэ бүхэн нь чухамдаа өвөрмөц зөрчил ба өвөрмөц мөн чанар байгаагийн улмаас элдэв шинжлэх ухааны судлалын зүйлийг бүрдүүлдэг юм. Тэгэхдээ зөрчлүүдийн нийтлэг зүйлийг танин мэдэхгүйгээр үзэгдлүүдийн хөдлөл, хөгжлийн ерөнхий шалтгаан буюу ерөнхий үндэснүүдийг нээх бололцоогүй нь илэрхий. Гэвч зөрчлүүд дэх өвөрмөц зүйлийг шинжлэхгүйгээр нэг үзэгдлийг нөгөөгөөс ялгах өвөрмөц мөн чанарыг тодорхойлох бололцоогүй, үзэгдлүүдийн хөдлөл, хөгжлийн өвөрмөц шалтгаан буюу өвөрмөц үндэснүүдийг нээх бололцоогүй, үзэгдлүүдийг ялгах бололцоогүй, шинжлэх ухааны судлалын аймагт зааг гаргах бололцоогүй болно. 

	Хэрэв хүний танин мэдэх явдлын хөдлөх дэс дарааллыг авч үзвэл тэр нь ямагт нэг ч, өвөрмөц зүйлийг танин мэдэх явдлаас нийтлэг зүйлийг танин мэдэх тийш аажмаар өргөжжээ. Хүмүүс нь ямагт олон янзын үзэгдлүүдийн өвөрмөц мөн чанарыг юуны өмнө танин мэдэж, зөвхөн түүний дараа нэгтгэн дүгнэх явдалд шилжиж, үзэгдлүүдийн нийтлэг чанарыг мэдэж чаддаг байна. Гагцхүү тухайн ерөнхий мөн чанарыг танин мэдэж ерөнхий мэдлэгийг удирдлага болгон шинжлэгдээгүй буюу гүнзгий бусаар шинжлэгдсэн янз бүрийн тухайлсан бодисуудыг улам цааш нь шинжилж тэдгээрийн өвөрмөц мөн чанарыг олсноор тухайн мөн чанарын тухай мэдлэгийг бүрэн болгон баяжуулж, хөгжүүлж болох ба ерөнхий мөн чанарын тухай энэ мэдлэгийг хөшүүн үхширсэн зүйл болгон хувиргахгүй байж болох юм. Ийнхүү танин мэдэх процессын хоёр шат байх бөгөөд нэгдүгээр нь өвөрмөцөөс нийтлэгт, хоёрдугаар нь нийтлэгээс өвөрмөцөд шилжинэ. Хүний танин мэдэхийн хөгжил ямагт эргүүлэг маягаар хөдлөх хөдөлгөөн мөн бөгөөд чингэхдээ үе бүхэн нь (хэрэв шинжлэх ухааны методыг нарийн чанд баримталсан бол) танин мэдэх явдлыг улам өндөр шатан дээр гаргаж түүнийг тасралтгүй гүнзгийрүүлнэ. Энэ асуудал дээр манай догматикуудын гаргасан алдаа нь юунд орших вэ гэвэл: тэд нэг талаас зөрчлүүд дэх зөвхөн өвөрмөц зүйлийг судалж тусгаар бодисуудын өвөрмөц мөн чанарыг танин мэдсэнээр зөрчлүүд дэх нийтлэг зүйлийг мэдэж бодисын ерөнхий мөн чанарыг бүрэн дүүрэн мэдэж сая болно гэдгийг ойлгоогүй, нөгөө талаас бодисуудын  ерөнхий мөн чанарыг мэдээд бас гүнзгий судлагдаагүй буюу шинээр гарч ирсэн тухайн бодисуудыг үргэлжлэн судлах явдал чухал гэдгийг ойлгоогүйд оршино. Манай догматикууд бол тухайлсан бодисуудыг нарийвчлан судлах аливаа ажлаас хойш сууж ерөнхий үнэнийг тэнгэрээс унасан юм шиг үзэж түүнийг ухагдашгүй зүйл, дан ганц хийсвэр томьёолол болгон хувиргаж, хүмүүсээс үнэнийг танин мэдэх хэвийн дэс дарааллыг бүрмөсөн үгүйсгэж толгойгоор нь хөл хийж тавьдаг цалгар хойрго этгээд юм. Тэд бас өвөрмөцөөс нийтлэгт, нийтлэгээс өвөрмөцөд шилждэг танин мэдэхийн хоёр шатны харилцан холбоотойг ойлгодоггүй юм. Тэд танин мэдэхийн марксист онолыг огт ойлгоогүй байна. 

	Материйн хөдөлгөөний хэлбэрүүдийн томоохон систем бүрийн өвөрмөц зөрчлүүд хийгээд тэдгээр зөрчлүүд дээр нөхцөлдсөн мөн чанарыг судлах нь зөвхөн чухал биш, бас материйн хөдөлгөөний эдгээр хэлбэр бүрийн өвөрмөц зөрчлүүдийг түүний хөгжлийн урт удаан замын шат тус бүр дээр судлах ба хэлбэр бүрийн мөн чанарыг судлах нь чухал. Хөгжлийн санааны биш харин бодитой процесс бүрийн доторх хөдөлгөөний бүх хэлбэрүүд нь чанарын ялгаатай байдаг учир бид шинжилгээний ажил хийхдээ энэ зүйлд онцгой анхаарлыг тавивал зохих бөгөөд чухам үүнээс эхлэх хэрэгтэй юм. 

	Чанарын ялгаатай зөрчлүүдийг гагцхүү чанарын ялгаатай методуудаар шийдвэрлэж болох юм. Жишээлбэл пролетари хөрөнгөтөн хоёрын хоорондын зөрчил социалист хувьсгалын методоор шийдвэрлэгдэнэ. Ард олон ба феодалын байгуулал хоёрын хоорондын зөрчил нь ардчилсан хувьсгалын методоор шийдвэрлэгдэнэ. Колони ба империализмын хоорондын тэмцэл нь үндэстний хувьсгалт дайны методоор шийдвэрлэгдэнэ. Социалист нийгэм дэх ажилчин анги ба тариачдын хоорондын зөрчил нь хөдөө аж ахуйг хамтралжуулах ба механикжуулах методоор шийдвэрлэгдэнэ. Коммунист намын доторх зөрчил шүүмжлэл ба өөрийн шүүмжлэлийн методоор шийдвэрлэгдэнэ. Нийгэм, байгаль хоёрын хоорондын зөрчил үйлдвэрлэх хүчнийг хөгжүүлэх методоор шийдвэрлэгдэнэ. Процесс хувирч, хуучин процесс ба хуучин зөрчлүүд устгагдан, шинэ процесс ба шинэ зөрчлүүд үүсэж байдаг бөгөөд мөн түүнд зохицон зөрчлүүдийг шийдвэрлэх метод ч өөрчлөгдөж байдаг юм. Орос оронд болсон 2 дугаар сарын хувьсгал ба Октябрийн л хувьсгалуудаар шийдвэрлэгдсэн зөрчлүүд болон эдгээр хоёр хувьсгалд зөрчлүүдийг шийдвэрлэхийн тулд хэрэглэгдсэн методууд аль аль нь үндсээр ялгаатай байсан юм. Өөр өөр зөрчлүүдийг өөр өөр методоор шийдвэрлэх явдал бол марксист-ленинчүүдийн хатуу баримталбал зохих зарчим мөн. Харин догматикууд бол энэ зарчмыг баримталдаггүй, тэд элдэв хувьсгалын явагдаж байгаа янз бүрийн нөхцөлүүдийн ялгааг ойлгодоггүй учраас өөр өөр зөрчлүүдийг өөр өөр методоор шийдвэрлэх ёстой гэдгийг ойлгодоггүй, тэгээд үл хувьсах гэж өөрсдийнхөө үзэж байгаа нэгэн маягийн хэвийг газар бүхэнд нялзааж байдаг бөгөөд гэтэл тэр нь хувьсгалыг зөвхөн амжилтгүй явдалд хүргэх буюу тэр хүртэл сайнаар явагдаж байсан хэргийг бүрмөсөн эвдлэхэд хүргэж болох юм. 

	Ямар нэгэн үзэгдлийн хөгжлийн процесс дахь зөрчлүүдийн өвөрмөц шинж чанарыг тэдгээрийн цогцос ба харилцан холбоонд нь нээж үзүүлэхийн тулд өөрөөр хэлбэл үзэгдлийн хөгжлийн процессын мөн чанарыг нээж үзүүлэхийн тул энэ процесст агуулагдаж байгаа зөрчлүүдийн бүх талын өвөрмөц шинжүүдийг нээж үзүүлэх нь чухал бөгөөд тэгэхгүй бол процессын мөн чанарыг илрүүлэх бололцоогүй болно. Бид шинжилгээний ажил хийхдээ үүн дээр бас гойд анхаарах нь чухал. Томоохон үзэгдэл бүрийн хөгжлийн процесс өдий төдий зөрчлүүд агуулагдаж байдаг. Жишээлбэл: Хятадын хөрөнгөтний ардчилсан хувьсгалын процесст хятадын нийгмийн янз бүрийн дарлагдсан ангиуд ба империализмын хоорондын зөрчил, ард олон ба феодалын байгууллын хоорондын зөрчил, пролетари ба хөрөнгөтний хоорондын зөрчил, нэг талаас тариачид ба хотын жижиг хөрөнгөтнүүд, нөгөө талаас хөрөнгөтнүүдийн хоорондын зөрчил, ноёрхогч элдэв харгис бүлгүүдийн хоорондын зөрчил зэрэг байгаа бөгөөд үзтэл байдал энд онц нарийн байна. Энэ бүх зөрчлүүд нь өөр өөртөө өвөрмөц шинжийг хадгалах ба тэдгээрийг нэг тавцан дээр тавьж болохгүйгээр барахгүй, зөрчил бүрийн хоёр тал нь бас л өөрийн онцлогуудтай бөгөөд тэдгээрт адилхнаар хандаж бас болохгүй юм. Хятадын хувьсгалч нар бид зөрчлүүдийн өвөрмөц чанарыг зөвхөн тэдгээрийн цогцост нь өөрөөр хэлбэл тэдгээрийн харилцан холбоонд нь зөвхөн ойлгох төдийгүй, зөрчлүүдийн тусгаар бүх талуудыг шинжлэх хэрэгтэй юм. Учир нь тэдгээрийн цогцсыг зөвхөн ийм маягаар мэдэж болох юм. Зөрчлийн хоёр талыг ойлгоно гэдэг бол аль аль талынх нь эзэлж байгаа онцлог байдлыг ойлгох, тэдгээр нь ямар тодорхой хэлбэрүүдээр харилцан нөхцөлдөө ба эсрэг тэсрэгийн харьцаанд орж байгааг болон аль аль тал нь харилцан холбоотой ба эсрэг тэсрэг байхдаа, мөн тэрчлэн харилцан холбоо тасран салсны дараа хэрэглэж байгаа тэмцлийн тодорхой методууд нь ямар байна вэ гэдгийг ойлгох явдал мөн. Эдгээр асуудлыг судлах нь онц чухал юм. Ленинээс марксизмын хамаг учир, амин сүнс нь тодорхой байдлыг тодорхой шинжлэх явдал мөн12 гэж хэлсэн нь чухам үүнийг өгүүлжээ. Манай догматикууд бол Лениний заалтыг зөрчиж ямар нэг үзэгдлийг тодорхой шинжлэх явдлаар хэзээ ч толгойгоо чилээхгүй байгаа бөгөөд тэдний бичсэн өгүүлэл, хэлсэн үгс нь хэзээд нэгэн хэвийн бүдүүвчийг дэмий хоосноор дахин давтсан зүйл байдаг тул манай намд нэн өөдгүй стилийг төрүүлж байна. 

	Ямар нэгэн асуудлыг судлахад субьективизм, нэг талыг баримтлах явдал ба өнгөц үзэх явдлыг гаргаж болохгүй. Субьективизм бол асуудалд объектив ёсоор өөрөөр хэлбэл материалист ёсоор хандаж чадахгүй байгаа явдал мөн бөгөөд энэ тухай би "Практикийн холбогдох нь” гэдэг зохиолдоо нэгэнт өгүүлсэн билээ. Нэг талыг баримтлах явдал нь асуудлыг бүх талаас нь авч үзэж чадахгүй, харин эсрэг тэсрэгийн зөвхөн нэгийг нь ойлгох явдалд илэрдэг, жишээлбэл хүмүүс зөвхөн Хятадыг ойлгоод, Японыг ойлгохгүй, зөвхөн коммунист намыг ойлгоод гоминданыг ойлгохгүй, зөвхөн пролетари нарыг ойлгоод, хөрөнгөтнийг ойлгохгүй, зөвхөн тариачдыг ойлгоод, помещикуудыг ойлгодоггүй, зөвхөн дөхөмтэй байдалд ухаараад төвөгтэй байдалд ухаардаггүй, зөвхөн өнгөрснийг ойлгоод ирээдүйг ойлгодоггүй, юмыг зөвхөн тус тусад нь ойлгоод нийлбэр цогцсыг ойлгодоггүй, зөвхөн дутагдлыг ойлгоод ололтыг ойлгохгүй, зөвхөн хэрэг нэхэмжлэгчийг ойлгоод хариуцагчийг ойлгохгүй, зөвхөн хувьсгалт ил ажлыг ойлгоод хувьсгалт далд ажлыг ойлгохгүй гэх мэт бөгөөд нэг үгээр хэлбэл зөрчлүүдийн элдэв талын онцлогийг ойлгохгүй явдал мөн. Асуудлыг нэг талаас нь авч үзэх буюу хэсгийн цаанаас бүхлийг харахгүй, модны цаанаас ойг харахгүй байх гэдэг бол чухам энэ. Ингэж үзэх юм бол зөрчлүүдийг шийдвэрлэх методыг олох бололцоогүй, хувьсгалт зорилгуудыг гүйцэтгэх бололцоогүй, даалгагдсан ажлыг биелүүлэх бололцоогүй, намын дотор үзлүүдийн тэмцлийг зөвөөр өрнүүлэх бололцоогүй юм. Сунь-цзы13 дайны асуудлыг авч үзэхдээ: «Дайсныг мэд, өөрийгөө мэд, тэгвэл чи ялагдашгүй болно» гэж хэлсэн нь байлдаж байгаа хоёр талын тухай өгүүлжээ. Тангийн үед амьдарч байсан Вэй чжэнээс хэлэхдээ "Бүгдийг сонсвол үнэнийг мэднэ. Нэгийг итгэвэл мэдэхгүй хоцорно14" гэжээ. Тэр хүн нэг талыг баримтлах явдлын мууг бас ойлгожээ. Гэтэл манай нөхөд асуудлыг нэг талаас нь авч үзэх явдлыг олонтоо гаргаж түүний улмаас осолдох явдал цөөнгүй байдаг. «Шуйхучжуань»15 гэдэг романы баатар Сун Цзян, Чжуцзяч жуаныг гурван удаа дайрсан боловч байдлыг мэдээгүй ба байлдааны буруу методыг хэрэглэсний улмаас хоёр удаа ялагдлыг хүлээжээ. Гэтэл байлдааны методыг өөрчилж урьдаар байдлыг тагнан мэдээд төөрөгдмөөр систем дотор учрыг олж Лицзя чжуан, Хуцзячжуан, Чжуцзячжуан сууринуудын хооронд дахь холбоог таслан дайсны лагерьд урхи тавьж гадаадын нэгэн домогт өгүүлдэг трояны морийг ашигласантай төсөөтэй методыг хэрэглэснээр гуравдугаар дайралт нь амжилттай болсон байна. "Шуйхучжуань" романд материалист диалектикийг хэрэглэсний өдий төдий баримтууд байгаа бөгөөд тэдгээрийн дотроос Чжуцзячжуаныг дайрсан гурван удаагийн дайралт шилдэг жишээнүүдийн нэг нь юм. Лениний хэлсэн нь: "Юмыг үнэхээр мэдэхийн тул түүний бүх талууд бүх холбоо ба холбогдлыг хамарч судлах хэрэгтэй. Бид үүнд хэзээ ч бүрэн дүүрэн хүрч чадахгүй боловч бүх талыг хамрах шаардлага нь биднийг алдаа ба мөхлөөс сэргийлнэ16" гэжээ. Бид түүний үгийг санаж явах хэрэгтэй. 

	Өнгөц үзэх явдал юунд орших вэ гэвэл хүмүүсээс зөрчлийн онцлогийг бүхэлд нь ба түүний элдэв талуудын онцлогийг ч харгалзахгүй бодисын мөн чанарт гүнзгийгээр нэвтрэн орохын ба зөрчлийн онцлогийг нарийвчлан судлахын чухлыг үгүйсгэж харин аль нэг хол хөндий газраас харж зөрчлүүдийн ерөнхий шинжүүдийг баримжаа төдий ажиглан мэдсэнээр («суултад хариулах, будилааныг таслах, ажлыг явуулах, байлдааны ажиллагааг удирдах зэргээр) зөрчлийг даруйд нь шийдвэрлэх гэж оролддогт явдал оршино. Хэрэг явдлыг иймэрхүүгээр авч үзэх нь хэзээд гунигт уршиг чирч авчирна. 

	Догматизм ба эмпиризмд автагдсан манай нөхдөөс алдаа гаргаж байгаагийн шалтгаан нь тэд нар бодисыг субьектив ёсоор нэг талаас нь өнгөцхөн авч үзэж байгаад оршино. Нэг талыг баримтлах, өнгөц үзэх явдал бол мөн л субьективизм юм. Объектив оршиж байгаа бүх бодисууд жинхэнэ байгальд харилцан холбоотой бөгөөд дотооддоо зүй тогтоолтой байдаг атал хүмүүс түүнийг зөв тусгахын оронд үзэгдлийг нэг талаас нь буюу өнгөцхөн авч үзэж харилцан холбоо ба дотоод зүй тогтоолыг нь танин мэдэхгүй байх юм бол тэдгээр хүмүүсийн хандалт нь субьектив хандалт болно. 

	Бид зөрчлүүдийн хөдөлгөөний онцлогийг үзэгдлүүдийн хөгжлийн зөвхөн ерөнхий процесст нь, тэдгээрийг харилцан холбоотойгоор, аль аль талынх нь байдлыг харгалзан судлах ёстой төдий биш, харин хөгжлийн энэ процессын элдэв шатууд нь өөрийн онцлогуудтай байдаг тул тэдгээр онцлогийг бас хараанаасаа гаргаж болохгүй юм. 

	Үзэгдлүүдийн хөгжих процессын үндсэн зөрчил ба энэ үндсэн зөрчлөөс нөхцөлдсөн процессын мөн чанар нь процесс явагдаж төгсөхөөс нааш шийдвэрлэгдэхгүй бөгөөд харин үзэгдлүүдийн хөгжих урт удаан процессын өөр өөр шатан дээрх байдал, өөр өөр байх нь олонт тохиолддог. Энэ бол үзэгдлийн хөгжих процесс дахь гол зөрчлийн шинж чанар ба энэ процессын мөн чанар хувирахгүй боловч хөгжлийн урт удаан процессын өөр өөр шатан дээр үндсэн зөрчил нь улам бүр хурц хэлбэрийг олж байдгаас болж байгаа юм. Тэгэхдээ үндсэн зөрчлөөс нөхцөлдсөн буюу түүний нөлөөн дор оршиж байгаа өдий төдий том жижиг зөрчлүүдийн дотроос зарим нь хурцдаж зарим нь түр зуур буюу дутуу зэрэмдэг шийдвэрлэгдэх юм уу зөөлөрч бас зарим нь шинээр үүсэж гарна. Чухам ийм учраас процесс дотор янз бүрийн шатууд гарч ирдэг юм. Хэн үзэгдлийн хөгжих процессын шатуудад анхаарлыг эс тавивал тэр нь уул үзэгдэлд оршиж байгаа зөрчлүүдийг зохих ёсоор шийдвэрлэж эс чадна. 

	Жишээлбэл, чөлөөт өрсөлдөөний үеийн капитализм, империализмд шилжихэд үүнээс болж пролетари нар ба хөрөнгөтөн гэдэг хоёр антагонист ангийн чанар ба мөн тэрчлэн уг нийгмийн буржуйлэг мөн чанар нь өөрчлөгдөхгүй бөгөөд харин тэр хоёр ангийн хоорондын зөрчил хурцдаж монопол ба монопол бус капиталын хооронд зөрчил үүсэж метрополь ба колонийн хооронд зөрчил хурцдаж ялангуяа капиталист орнуудын хоорондын зөрчил, өөрөөр хэлбэл элдэв орнуудын жигд бус хөгжлийн улмаас гарсан зөрчил хурцаар илэрсэн юм. Капитализмын онцлог шат болох империализмын шат ингэж үүссэн байна. Чухамхүү Ленин, Сталин нар энэ зөрчлүүдэд зөв тайлбарыг өгч, тэдгээрийг шийдвэрлэх пролетарийн хувьсгалын зөв онол ба тактикийг боловсруулан гаргасан чухам энэ учраас ленинизм нь империализмын үеийн ба пролетарийн хувьсгалын үеийн марксизм болсон юм.

	Хэрэв 1911 оны хувьсгалаас эхэлсэн Хятадын хөрөнгөтний ардчилсан хувьсгалын процессыг авч үзвэл энд бас л хэд хэдэн өвөрмөц шатууд байна. Тухайлбал, хувьсгалыг хөрөнгөтнүүд толгойлж байсан үе ба хувьсгалыг пролетари нар толгойлсон үе бол түүхийн хоёр огт өөр шат байгаа юм. Пролетари нарын удирдлага нь хувьсгалын нүүр царайг үндсээр өөрчилж, ангиудын хүчийг шинээр бүлэглэж, тариачны хувьсгалыг өргөнөөр дэлгэрэхэд хүргэж, империализм ба феодализмыг эсэргүүцсэн хувьсгалд тууштай шинж чанарыг олгож, ардчилсан хувьсгалыг социалист хувьсгалд урган орох бололцоотой болгосон бөгөөд энэ бүхэн нь хувьсгалын удирдлага хөрөнгөтнүүдийн мэдэлд байсан үед бололцоогүй байлаа. Бүх процессын гол зөрчлийн шинж чанар буюу өөрөөр хэлбэл империализм ба феодализмыг эсэргүүцсэн ардчилсан хувьсгал болох энэ процессын шинж чанар (энэ зөрчлийн нөгөө тал нь тус орон, хагас колонийн ба хагас феодалын шинж чанартай байсан явдал юм) нь өөрчлөгдсөнгүй боловч энэ урт удаан үеийн туршид 1911 оны хувьсгал дарагдаж хойд зүгийн милитаристуудын ноёрхол тогтсон үндэсний нэгдмэл анхдугаар фронтыг байгуулж, 1924-1927 оны хувьсгал гарсан, нэгдмэл фронт задарч, хөрөнгөтнүүд хувьсгалын эсэргүү нарын лагерьд шилжсэн, шинэ милатаристуудын өвөр хоорондын дайн, газар тариалангийн хувьсгалт дайн болсон, үндэсний нэгдмэл хоёрдугаар фронтыг байгуулж японы эсрэг дайн явагдсан гэх мэтийн том том явдлууд болж өнгөрсөн байна. Өөрөөр хэлбэл, хорь гаруй жилийн дотор хөгжлийн хэд хэдэн шатууд өнгөрсөн бөгөөд тэдгээр шатууд нь зарим зөрчил хурцдаж (жишээлбэл, газар тариалангийн хувьсгалт дайн үүссэн ба Хятадын зүүн хойд дөрвөн мужид Япон цөмөрсөн), зарим зөрчлүүд түр зуур дутуу заримдаг шийдвэрлэгдэж (жишээлбэл хойд зүгийн милитаристуудыг устгасан ба бид помещикийн17 газрыг хураасан) бас зарим нь шинээр гарч ирэх (жишээлбэл шинэ милитаристуудын хооронд тэмцэл гарсан ба биднээс Өмнөд хятад дахь хувьсгалт баазуудаа алдсаны дараа помещикууд хуучин газруудаа эзлэн авсан) зэргээр тодорхойлогдож байлаа. 

	 

	Үзэгдлийн хөгжих процессын өөр өөр шатууд дахь зөрчлүүдийн өвөрмөц шинж чанарыг судлахдаа тэдгээрийг зөвхөн харилцан холбоо ба цогцост нь авч үзэх төдийгүй бас хөгжлийн шат бүхэн дээр байгаа зөрчлүүдийн тал бүхнийг анхаарч үзэх явдал чухал. 

	 

	Жишээлбэл гоминдан ба коммунист намыг аваад үзье. Гоминдан (нэг тал) нь анхдугаар нэгдмэл фронтын үед, Зөвлөлт орос улстай холбоотой байх, коммунист намтай холбоотой байх, ажилчин тариачин нарыг дэмжих тухай Сунь Ятсений улс төрийн гурван үндсэн хөтөлбөрийг биелүүлж байсан учраас амьдран орших чадвартай хувьсгалч байсан бөгөөд ардчилсан хувьсгал дахь элдэв ангиудын холбоог төлөөлөн илэрхийлж байлаа. 1927 оны дараа гоминдан, анх байсныхаа шууд эсрэг зүйл болж помещик ба том хөрөнгөтнүүдийн харгис эвсэл болж хувирсан юм. 1936 оны 12 дугаар сард Сианьд болсон явдлын дараа гоминданы дотор японы империализмын эсрэг хамтран тэмцэхийн тул иргэний дайныг зогсоох ба коммунист намтай холбоо тогтоох тийш дахин эргэлт гарч эхэлсэн юм. Гурван үе дэх гоминданы онцлог нь ийм байна. Эдгээр онцлогуудын үүсэл, хэд хэдэн шалтгаанаас болсон нь мэдээжийн хэрэг. Хятадын коммунист нам (нөгөө тал)-ын тухай гэвэл тус нам нь анхдугаар нэгдмэл фронтын үед хараахан залуу байсан бөгөөд 1924-1927 оны хувьсгалыг баатарлагаар манлайлсан боловч, хувьсгалын шинж чанар болон зорилт, методуудыг ойлгон мэдэх хэмжээнд хүрч чадаагүйгээ үзүүлсэн юм. Чухам энэ учраас уг хувьсгалын сүүлчийн үе дээр үүссэн чэньдусюизм өөрийн ролийг18 гүйцэтгэх бололцоог олж хувьсгалыг ялагдалд хүргэсэн байна. 1927 оны дараа коммунист нам газар тариалангийн хувьсгалт дайныг баатарлагаар манлайлж, хувьсгалт арми ба хувьсгалт баазуудыг байгуулсан боловч балмад шинж чанар бүхий алдаануудыг гаргасны дүнд арми ба баазууд нь тун сүрхий хохирлыг үзсэн юм. 1925 оны дараа коммунист нам эдгээр алдаануудыг засаж Японыг эсэргүүцсэн шинэ нэгдмэл фронтыг манлайлсан бөгөөд түүний их тэмцэл одоо үед өрнөж байна. Одоо үед коммунист нам нь хоёр хувьсгалын шалгалтыг нэгэнт даваад баялаг туршлагыг эзэмшсэн нам болсон байна. Гурван үе дэх Хятадын коммунист намын онцлогууд нь ийм байна. Эдгээр онцлогуудын үүсэл, мөн хэд хэдэн шалтгаанаас болсон юм. Эдгээр онцлогуудыг судлалгүйгээр хөгжлийн элдэв  шатууд дээр нэгдмэл фронтыг байгуулах, нэгдмэл фронтыг задлах, нэгдмэл фронтыг дахин байгуулах зэргээр гоминданы ба коммунист намын хоорондоо харьцаж байсны онцлогуудыг ойлгох бололцоогүй юм. 

	 

	Хоёр намын бүх онцлогуудыг судлахын тул энэ асуудалд бүр гүнзгийгээр орж хоёр намын ангийн суурь хийгээд, түүний үндсэн дээр өөр өөр үед эдгээр нам тус бүр ба бусад талуудын хооронд үүсэж байсан зөрчлүүдийг судлах нь чухал. Жишээлбэл: гоминдан нь коммунист намтай анх удаа холбоотой байх үедээ нэг талаас гадаадын империалистуудтай зөрчилтэй байж, түүний улмаас империализмыг эсэргүүцэж байсан ба нөгөө талаас тус орны дотор ард олонтой зөрчилтэй байж, үгэн дээрээ хөдөлмөрчдөд олон тооны сайн сайхан зүйлийг амлавч хэрэг дээрээ тэдэнд өчүүхэн ялимгүй зүйлийг өгөх буюу бараг юу ч өгөхгүй байлаа. Гоминдан нь коммунистуудын эсрэг дайн явуулж байхдаа империализм ба феодализмтай холбоо байгуулан ард олныг эсэргүүцэн тэмцэж, хувьсгалаар ард олны байлдан олсон бүх эрхүүдийг үзгийн нэг зуралтаар устгаж, улмаар өөрийн ба ард олны хоорондын зөрчлийг хурцатгасан юм. Одоо, японы эсрэг тэмцлийн үед гоминдан ба Японы империализмын хооронд зөрчил байгаагийн улмаас гоминдан нь нэг талаас коммунист намтай холбоотой байхыг сонирхож, нөгөө талаар коммунист нам болон хятадын ард түмний эсрэг тэмцэл ба хавчилтаа огтхон ч сулруулахгүй байна. Харин коммунист нам бол империализм ба феодализмыг эсэргүүцсэн тэмцэлд ард олонтой хэзээд хамт явж ирсэн ба явж байна. Гэвч японы эсрэг тэмцлийн өнөөгийн үед гоминданаас японы булаан эзлэгчдэд цохилт өгөхийг илэрхийлсний улмаас коммунист нам нь гоминдан ба тус орны доторх феодалын хүчинтэй харьцахдаа зохилдуу бодлогыг явуулах болсон юм. Энэ бүх байдлын улмаас хоёр намын хооронд холбоо нэг тогтож, тэмцэл нэг шатаж байгаа бөгөөд холбоо тогтож байгаа үед ч хүртэл холбоо ба тэмцэл нэг зэрэг оршиж нарийн төвөгтэй байдал бий болж байна. Бид эдгээр эсрэг тэсрэг талын онцлогуудыг судлахгүйгээр эдгээр хоёр намын аль нэгээс бусад талуудтай харьцаж байгаа харьцааг ойлгож чадахгүйгээр барахгүй эдгээр намуудын өөрсдийн нь хоорондын харьцааг ойлгож чадахгүй. 

	Үүнээс үзэхэд материйн хөдөлгөөний элдэв хэлбэрүүд дэх зөрчил, хөгжлийн янз бүрийн процессуудын хөдөлгөөний хэлбэрүүд дэх зөрчил, хөгжлийн аль нэг процессын зөрчлүүдийн элдэв талууд, эдгээр процессуудын янз бүрийн шатан дээрх хөгжлийн процесс дахь зөрчлүүд, мөн түүнчлэн хөгжлийн элдэв шатан дээрх зөрчлүүдийн элдэв талуудыг судлахдаа, зөрчлүүдийн эдгээр бүх онцлогуудыг судлахдаа субьектив дур зоригийн явдлуудыг гаргаж болохгүй, харин энд тодорхой шинжилгээ хэрэгтэй юм. Тодорхой шинжилгээгүйгээр зөрчлийн аль нэг онцлогийг танин мэдэж болохгүй. Тодорхой байдлыг тодорхой шинжлэх гэсэн Лениний үгийг бид үргэлж санаж явах ёстой. 

	Тийм тодорхой шинжилгээний талаар сайхан үлгэр дуурайлыг бидэнд анх удаа Маркс, Энгельс нар өгсөн билээ. Маркс, Энгельс нар, үзэгдлүүдэд байдаг зөрчлийн хуулийг нийгэм, түүхийн процессыг судлах явдалд хэрэглэхдээ, үйлдвэрлэх хүчин ба үйлдвэрлэлийн харьцааны хоорондын зөрчил, мөлжигч анги ба мөлжигдөгч ангийн хоорондын зөрчил, мөн тэрчлэн эдгээр зөрчлүүдийн улмаас эдийн засгийн суурь ба улс төр, үзэл суртлын зэрэг давхаргуудын хоорондын зөрчлийг олж харжээ. Эдгээр зөрчлүүд нь янз бүрийн нийгэмд, шинж чанарынхаа хувьд ялгаатай нийгмийн хувьсгалуудыг зайлшгүй гаргана гэж тэд үзсэн байна. Маркс, энэ хуулийг капиталист нийгмийн эдийн засгийн тогтцыг судлах явдалд хэрэглэхдээ энэ нийгмийн үндсэн зөрчил бол үйлдвэрлэлийн нийгмийн чанар ба өвөрчлөх хувийн хэлбэр хоёрын хооронд дахь зөрчил мөн гэдгийг олж харсан байна. Энэ зөрчил нь үйлдвэрийн газар тус тусын үйлдвэрлэлийн зохион байгуулалттай шинж чанар ба бүх нийгэм дэх үйлдвэрлэлийн зохион байгуулалтгүй шинж чанарын хооронд дахь зөрчилд илэрнэ. Ангиудын харьцааны хувьд бол энэ зөрчил нь капиталистуудын анги ба пролетари нарын ангийн хоорондох зөрчилд илэрнэ. 

	Үзэгдлүүд асар олон янз, хөгжил хэмжээ хязгааргүй байдаг учраас нэг тохиолдолд түгээмэл байгаа зүйл тухайлсан нөгөө нэг тохиолдолд онцлог зүйл болон хувирч болох юм. Мөн тэрчлэн тухайлсан нэг тохиолдолд онцлог байгаа зүйл тухайлсан нөгөө нэг тохиолдолд түгээмэл зүйл болж болох юм. Капиталист байгуулалд үйлдвэрлэлийн нийгмийн шинж чанар ба үйлдвэрлэлийн хэрэгслийг хувьдаа өмчлөх явдал хоёрын хооронд байдаг зөрчил бол капитализм оршин хөгжиж байгаа бүх орнуудад түгээмэл зүйл юм. Капитализмд энэ зөрчил нь түгээмэл шинж чанарыг хадгална. Гэтэл капитализмд байдаг энэ зөрчил нь нийт ангит нийгмийн хөгжлийн түүхт тухайлсан шатан дээр байдаг үзэгдэл бөгөөд ер нь ангит нийгэм дэх үйлдвэрлэх хүчин ба үйлдвэрлэлийн харьцааны хоорондын зөрчлийн үүднээс авч үзсэн ч энэ зөрчил нь өвөрмөц юм. Гэвч Маркс капиталист нийгмийн бүх зөрчлүүдийн өвөрмөц шинж чанарыг нээснээр нийт ангит нийгэм дэх үйлдвэрлэх хүчин ба үйлдвэрлэлийн харьцааны хоорондын зөрчлийн түгээмэл шинж чанарыг бүр гүнзгий, бүр дүүрэн, бүр бүх талаар нь нээж үзүүлсэн юм. 

	Онцлог нь түгээмэлтэй холбоотой учраас хийгээд зөрчлүүд дэх зөвхөн онцлог нь бус, бас түүн дэх түгээмэл зүйл нь үзэгдэл бүхний дотор байдаг учраас түгээмэл нь онцлогийн дотор оршино. Иймд тухайлсан үзэгдлүүдийг судлахдаа энэ хоёр тал ба тэдгээрийн хоорондын холбоог нээж, мөн үзэгдлийн дотор байдаг онцлог ба түгээмэл зүйлүүд болон тэдгээрийн хоорондын холбоог нээж, мөн үзэгдэл ба түүний гадна байгаа бусад олон үзэгдэл хоёрын хоорондын холбоог нээх хэрэгтэй юм. Сталин "Ленинизмийн үндэснүүдийн тухай" гэдэг өөрийн алдарт зохиолд ленинизмийн түүхт үндэснүүдийг тайлбарлахдаа ленинизмийн төрж бий болсон олон улсын хоорондын байдлыг шинжлэн, империализмын үед эцсийнхээ цэгт хүрсэн капитализмын зөрчлүүдийг шинжилж эдгээр зөрчлүүд нь хэрхэн пролетарийн хувьсгалыг шууд практикийн асуудал болгоход хүргэж, капитализмыг шууд дайрахад зохимжтой нөхцөлийг бий болгосныг зааж үзүүлсэн байна. Түүгээр ч үл барам, нөхөр Сталин, Орос орон яагаад ленинизмийн голомт болж, Хаант Орос тэр үед ямар учраас империализмын бүх зөрчлүүдийн зангилаа газар болж байсан хийгээд чухам ямар учраас Оросын пролетари нар олон улсын хувьсгалт пролетари нарын манлай нь болж чадсаны шалтгааныг шинжилсэн байна. 

	Ийнхүү нөхөр Сталин, империализмын зөрчлүүдэд оршиж байгаа түгээмэл зүйлийг шинжлээд ленинизм бол империализмын үеийн ба пролетарийн хувьсгалын үеийн марксизм мөн гэж заажээ. Нөхөр Сталин эдгээр ерөнхий зөрчлүүдээс хаант Оросын империализмд байсан өвөрмөц зүйлүүдийг шинжлээд чухам ямар учраас Орос орон пролетарийн хувьсгалын онол, тактикийн эх орон болсныг тайлбарласан бөгөөд чингэхдээ, энэ өвөрмөц зүйл нь мөн зөрчлүүд дэх түгээмэл зүйлийг өөртөө багтаасан байв. Сталины энэ шинжилгээ бол бидэнд зөрчлүүд дэх өвөрмөц ба түгээмэл зүйлүүд болон тэдгээрийн аль алины хоорондох харилцан холбоог танин мэдэхийн үлгэр дуурайл мөн юм. 

	Маркс, Энгельс нар, тэрчлэн Ленин, Сталин нар, объектив үзэгдлийг судлахад диалектикийг хэрэглэх тухай дурдахдаа ямар нэг субьектив дур зоригийн явдлыг гаргаж болохгүй, харин объектив бодит байдлын хөдлөлд байдаг тодорхой нөхцөлүүдээс үндэслэн, эдгээр үзэгдлүүдийн дотроос тодорхой зөрчлүүдийг танин мэдэж, зөрчлийн талууд дахь тодорхой байдал ба эсрэг тэсрэгийн хооронд дахь тодорхой холбоог судлах нь чухал болохыг ямагт заадаг байна. Манай догматикуудад чухам ийм хандалт дутсаны улмаас тэд ямагт бүтээлгүй явдалд орж байдаг юм. Бид догматикуудын дампуурлаас сургамж авч шинжлэх ухааны аргыг эзэмших ёстой. Учир нь шинжилгээний өөр арга байдаггүй юм. 

	Зөрчлийн түгээмэл чанар ба өвөрмөц чанарын хоорондын харьцаа бол ерөнхий зүйл ба нэгж зүйлийн хоорондын харьцаа юм. Түгээмэл чанар гэдэг бол бүх процессуудад зөрчил байж, бүх процессуудын эхнээс адагт нь хүртэл зөрчил нэвтэрч хөдөлгөөн бодис, процесс, сэтгэлгээ цөм зөрчилтэй байх явдалд оршино. Үзэгдлүүд дэх зөрчлийг үгүйсгэнэ гэдэг бол бүхнийг үгүйсгэнэ гэсэн хэрэг. Энэ бол аль ч цаг, аль ч оронд цөмд нь үнэнтэй байдаг түгээмэл хууль юм. Тийм учраас зөрчил бол ерөнхий бөгөөд абсолют зүйл юм. Гэвч энэ ерөнхий зүйл нь нэг ч зүйлээр дамжиж орших бөгөөд нэгж зүйлгүйгээр ерөнхий нь байж чадахгүй юм. Хэрэв нэгж зүйлүүдийг цөмийг үгүй болговол, ерөнхий зүйл байж чадах уу даа? Зөрчил бүхэн өөрийн онцлогтой байдаг учраас нэг ч зүйл үүсдэг байна. Бүх нэгж зүйл нь нөхцөлдсөн бөгөөд цаг үеийн байдалтай байдаг учраас харьцангуй зүйл юм. 

	Ерөнхий ба нэгж зүйл, абсолют ба харьцангуй зүйлийн тухай энэ үндэслэл бол үзэгдлүүдэд байдаг зөрчлүүдийн тухай асуудлын квинтэссенц (гол мөн чанар) нь бөгөөд энэ үндэслэлийг ойлгохгүй байх нь диалектикаас татгалзсантай адилхан юм. 

	 

	 

	4. ГОЛ ЗӨРЧИЛ БА ЗӨРЧЛИЙН ГОЛ ТАЛ

	Зөрчлийн өвөрмөц чанарын тухай асуудалд бас тусгайлан авч үзвэл зохих хоёр зүйл бий бөгөөд энэ нь гол зөрчил ба зөрчлийн гол тал болно. 

	Үзэгдлүүдийн хөгжлийн нарийн процесс бүхэнд өдий төдий зөрчлүүд байдаг бөгөөд тэдний дотор ямагт гол нэг зөрчил байна. Түүний оршин тогтнох ба хөгжих явдал нь бусад зөрчлүүдийн оршин тогтнож хөгжихийг тодорхойлж, түүнд нөлөөлдөг. 

	Жишээлбэл: капиталист нийгэмд пролетари ба хөрөнгөтөн гэдэг эсрэг тэсрэг хоёр хүчин гол зөрчлийг бүрдүүлнэ. Бусад зөрчлүүд, үүнд жишээлбэл феодалын ангийн үлдэгдэл ба хөрөнгөтний хоорондын зөрчил, жижиг өмчит тариачид ба хөрөнгөтний хоорондын зөрчил, пролетари нар ба жижиг өмчит тариачдын хоорондын зөрчил, монопольт бус хөрөнгөтөн ба монопольт хөрөнгөтний хоорондын зөрчил, хөрөнгөтний ардчилал ба фашизмын хоорондын зөрчил, капиталист орнуудын хоорондын зөрчил, империализм ба колонийн хоорондын зөрчил болон бусад зөрчлүүд нь цөм дээрх гол зөрчлөөр тодорхойлогдож түүний нөлөөн дор оршино. 

	Хагас колонийн орнуудад жишээлбэл Хятадад гол зөрчил ба гол бус зөрчлийн хоорондын харьцаа нь маш нарийн төвөгтэй байдаг. 

	Тийм орны эсрэг империалист нар түрэмгий дайн явуулах үед үндэсний урвагчдын өчүүхэн бүлгээс бусад элдэв ангиуд нь империалистуудын эсрэг үндэсний дайныг явуулахын тул түр нэгдэж болдог юм. Ийм үед империализм ба тухайн орон хоёрын хоорондын зөрчил гол зөрчил болж, харин энэ орны доторх янз бүрийн ангиудын хоорондын зөрчил (феодалын байгуулал ба ард олны хоорондын гол зөрчил хүртэл) хоёрдугаар зэргийн байранд түр ухарч захирагдмал байдалтай болно. Хятадад болсон 1840 оны хар тамхины дайн, 1894 оны хятад-японы дайн болон 1900 онд боксёруудаас явуулсан дайнд тийм шинж байдалтай байсан ба хятад-японы одоогийн дайн бас тийм байдалтай байна. 

	Гэвч өөр байдалд зөрчлүүд нь байраа солино. Империализм зэвсэгт дарлалд шилжин оролгүй, харин дарлалын барагтай шиг хэлбэр болох улс төр, эдийн засаг, соёлын болон бусад талаарх даралтыг хэрэглэж байх үед хагас колонийн орны ноёрхох анги нь империализмын өмнө бууж өгч болох бөгөөд чингэхэд тэдгээрийн хооронд ард олныг хамтран дарлах эвсэл бий болно. Ийм үед ард олон нь империалистууд ба феодалын анги хоёрын эвслийг эсэргүүцсэн тэмцлийн хэлбэр болох иргэний дайнд шилжих нь цөөнгүй байдаг бөгөөд харин империализм нь шууд хөдлөх явдалд шилжин орохгүйгээр ард түмнийг дарлах хэрэгт хагас колонийн орны харгис хүчнийг дэмжих тойруу замыг олонт ашигладаг байна. Ийм үед дотоодын зөрчлүүд үлэмж хурцадна. Хятадад болсон 1911 оны хувьсгалт дайн, 1924-1927 онуудын хувьсгалт дайн болон 1927 оны дараа болсон арван жилийн газар тариалангийн хувьсгалт дайн тийм шинж байдалтай байлаа. Мөн иймэрхүү байдал хагас колонийн орнуудын эрх баригч элдэв харгис бүлгүүдийн хоорондох дотоодын дайны үед, жишээлбэл, хятадын милитаристуудын хоорондын дайны үед үзэгдэж байна. 

	Улс орны дотор хувьсгалт дайн, империализм ба түүний төлөөлөгч дотоодын харгисуудын оршин тогтнох явдалд нь заналхийлж эхлэх тийм өргөн хэмжээтэй болох үед империализм нь ноёрхлоо хэвээр байлгахыг хичээж дээр дурдсан аргуудаас гадна бас өөр аргуудыг хэрэглэдэг, үүнд: эсхүл хувьсгалын лагерьд хагарал гаргах буюу эсхүл дотоодын харгислалд туслахын тулд гадаадын зэвсэгт хүчний шууд интервенцийг явуулдаг байна. Ийм үед нэг туйлд бүр илэрхий бөөгнөрч байгаа гадаадын империализм болон улс орны дотоодын харгислал, нөгөө туйлд зогсож байгаа ард олон хоёрын хооронд, хөгжлийг тодорхойлох буюу эсхүл өөр зөрчлүүдийн хөгжилд нөлөөлөх гол зөрчил үүсэж гарна. Ийм зэвсэгт интервенцийн жишээ бол Октябрийн хувьсгалын дараа оросын харгисуудад элдэв капиталист орнуудаас тусламж үзүүлсэн явдал юм Хувьсгалт фронтод хагарал гаргасны жишээ бол 1927 оны Чан Кайшийн урвалт байгаа юм. Аль ч үед процессуудын хөгжлийн янз бүрийн үе шат бүхэнд тэргүүлэх роль бүхий зөвхөн нэг гол зөрчил байдаг нь ямар ч эргэлзээгүй юм. 

	Үүнээс үзэхэд алив процесст олон зөрчлүүд оршиж байх юм бол тэргүүлэн шийдвэрлэх роль бүхий нэг гол зөрчил байдаг ба бусад нь хоёрдугаар зэргийн захирагдмал байдалтай байна. Ингэхлээр ямар ч процессыг судлахдаа, хэрэв тэр нь хоёроос илүү зөрчлийг агуулсан нарийн процесс байх юм бол гол зөрчлийг олохыг эрмэлзэх хэрэгтэй. Энэ гол зөрчлийг тодорхойлсноор бүх асуудлыг шийдвэрлэхэд хөнгөн болно. Марксаас капиталист нийгмийг судлахдаа хэрэглэж бидэнд зааж өгсөн метод ийм юм. Ленин, Сталин нар империализм, капитализмын ерөнхий кризис19 ба Зөвлөлт Холбоот Улсын эдийн засгийг судлахдаа энэ методыг бидэнд зааж өгч байна. Мянга, түмэн эрдэмтэн, практикч нар энэ методыг ойлгодоггүйн улмаас бүрэнхийд яваа мэт тэнүүчилж гол гинжийг олж чадахгүй байдаг ба тийм учраас зөрчлүүдийг шийдвэрлэх методыг ч олж чаддаггүй байна.

	 

	Процесст байгаа бүх зөрчлүүдийг адилхнаар авч үзэж болохгүй, харин тэдгээрийн дотор гол зөрчил ба хоёрдугаар зэргийнхийг нь ялгах хэрэгтэй бөгөөд чингэхдээ хамгийн чухал нь гол зөрчлийг барьж авах явдал мөн гэдгийг дээр нэгэнт өгүүлсэн билээ. Гэтэл гол буюу хоёрдугаар зэргийн аливаа зөрчлийн хоёр талыг адилхнаар авч үзэж болох уу? Үгүй, бас болохгүй. Аливаа зөрчлийн талууд нь ямагт жигд бусаар хөгждөг. Заримдаа тэдгээр нь хоорондоо тэнцвэртэй байгаа мэт санагдах боловч энэ нь зөвхөн түр зуурын харьцангуй байдал бөгөөд үндсэн байдал нь жигд бус хөгжил юм. Зөрчлийн хоёр талын нэг нь заавал гол тал, нөгөө нь хоёрдугаар зэргийнх байна. Гол гэдэг нь зөрчилд тэргүүлэх ролийг гүйцэтгэдэг тал юм. Бодис ба үзэгдлүүдийн шинж чанарыг, зонхилогч байдалтай байгаа зөрчлийн гол тал нь үндсэндээ тодорхойлно. 

	 

	Гэвч зөрчлийн талуудын ийм байдал нь өөрчлөгдөшгүй зүйл биш, зөрчлийн гол ба гол бус талууд нь нэг нэгэндээ шилжиж, үзэгдлүүдийн шинж чанар ч мөн өөрчлөгдөнө. Хэрэв зөрчлийн хөгжлийн тухайлсан процесст буюу тухайлсан шатан дээр түүний гол тал нь А, гол бус нь Б байвал хөгжлийн өөр шатан дээр буюу хөгжлийн өөр процесст үзэгдлийн хөгжлийн процесс дахь зөрчлийн тэмцэлдэж байгаа хоёр талын хүчний харьцаа өөрчлөгдсөний улмаас талуудын байдал харилцан солигдоно. 

	 

	"Шинэ нь хуучныг халдаг" гэж бид олонт ярьдаг. Шинэ нь хуучныг халах явдал бол орчлон ертөнцийн түгээмэл, давагдашгүй хууль юм. Үзэгдлүүдийн шинж чанар ба түүний оршиж байгаа нөхцөлд зохицон янз бүрийн хэлбэрээр явагдах үсрэлтийн замаар нэг үзэгдэл нөгөөдөө хувирах явдал бол чухамдаа шинэ нь хуучныг халах процесс мөн. Ямар ч үзэгдэлд шинэ ба хуучны хооронд олон янзын нарийн тэмцлийг төрүүлэгч зөрчил агуулагдаж байдаг. Энэ тэмцлийн үр дүнд нь шинэ нь өсөж голлогч зүйл болтлоо дээшлэх ба хуучин нь буурч мөхөгч зүйл болно. Шинэ нь хуучныг дийлмэгц хуучин үзэгдэл нь чанарынхаа хамт өөрийн шинэ чанар бүхий шинэ үзэгдэл болж хувирна. Үүнээс үзэхэд бодис буюу үзэгдлийн чанарыг, зонхилогч байдалтай байгаа зөрчлийн гол тал нь үндсэндээ тодорхойлно. Зонхилогч байдалтай байгаа зөрчлийн гол тал өөрчлөгдөхөд үзэгдлийн чанар ч мөн өөрчлөгдөнө. 

	Хуучин феодалын нийгэмд захирагдмал байдалтай байсан капитализм, капиталист нийгэмд ноёрхогч хүчин болж өөрчлөгдөхөд нийгмийн шинж ч мөн өөрчлөгдөж феодалын байснаа капиталист болж хувирна. Урьд ноёрхогч хүчин болж байсан феодализм нь шинэ капиталист нийгэмд захирагдмал болон хувирч дараа нь аажмаар мөхнө. Жишээ нь: Англи ба Францад тийм явдал болсон. Үйлдвэрлэх хүчин хөгжихийн хамт хөрөнгөтөн нар давшилт ролийг гүйцэтгэгч шинэ анги байснаа, харгис ролийг гүйцэтгэгч хуучин анги болон хувирч эцсийн дүнд пролетари нараар унагаагдаад хөрөнгөө хураагдаж засгийн эрхийг алдсан анги болж хувирна.  Энэ анги мөн л яв явсаар мөхнө. Хөрөнгөтнөөс тоогоор үлэмж давуу бөгөөд хөрөнгөтний хамт өсөж байгаа боловч түүний ноёрхол дор оршиж байгаа пролетари нар бол шинэ хүч юм. Тэр нь анхны үед хөрөнгөтнөөс хараат байдалтай байгаад аажмаар өсөн бэхжиж түүхэнд тэргүүлэх роль бүхий биеэ даасан анги болж эцсийн дүнд засгийн эрхэнд гараад ноёрхогч анги болж хувирна. Тэгэхэд нийгмийн шинж чанар мөн өөрчлөгдөж хуучин капиталист байснаа шинэ социалист болж хувирна. Зөвлөлт Холбоот Улсын явж өнгөрсөн бөгөөд бусад бүх орнуудын зайлшгүй явах зам нь ийм юм. 

	 

	Хятадын тухай гэвэл түүнийг хагас колони болгож хувиргах зөрчилт процесст империализм голлох байрыг эзэлж байна. Хятадын ард түмнийг империализм дарлаж Хятад орон тусгаар тогтносон орон байснаа хагас колони болон хувирчээ. Гэвч энэ байдал зайлшгүй өөрчлөгдөнө. Учир нь Хятадын ард түмний дундаас пролетари нарын удирдлагын дор өсөж гарсан хүчнүүд тэмцлийн дундуур Хятадыг хагас колониос тусгаар тогтносон улс болгон хэзээд хувиргана. Харин империализм унагагдана. Хуучин Хятад, зайлшгүй шинэ Хятад болж хувирна. 

	 

	Хуучин Хятадыг шинэ болгож хувиргах нь хуучин феодалын хүчин ба шинэ ардын хүчний байдалд өөрчлөлт оруулах явдлыг хамарч байгаа юм. Хуучин феодал, помещикийн анги унагаагдаж, ноёрхогч байснаа захирагдмал болон хувирч мөн л аажмаар мөхнө. Харин ард түмэн пролетари нарын удирдлагын дор захирагдмал байснаа ноёрхогч болон хувирна. Үүнд, хятадын нийгмийн шинж чанар хувьсана. Өөрөөр хэлбэл, хуучин хагас колони, хагас феодалын нийгэм, шинэ ардчилсан нийгэм болж хувирна. 

	Иймэрхүү хувиралтууд өнгөрсөн үед байсан юм. Хятадад 300 шахам жил ноёрхсон Манжийн эзэн хаант засаг 1911 оны хувьсгалын үед унагаагдаж, Сунь Ятсенээр удирдуулсан хувьсгалт Тунмынхуэй ялалтыг байлдан авсан байна. 1924—1927 оны хувьсгалт дайнд Хятадын өмнөдөд байсан гоминдан ба коммунист намын хувьсгалт нэгдсэн хүчнүүд сул дорой байснаа хүчирхэг болж хувираад умар зүгт хийсэн аян дайнд ялж харин урьд сүрлэг дошгин байсан умардын милитаристууд унагаагдсан билээ. Коммунист намаар удирдуулсан ардын хүчин 1927 онд гоминданы харгисуудын талаас хийсэн цохилтын дор эрс хорогдсон боловч өөрийн эгнээг оппортунизмаас цэвэрлэснээр дахин аажмаар өсөж бэхэжсэн юм. Коммунист намаар удирдуулсан хувьсгалт бааз бүхий нутаг дэвсгэр дээр тариачид захирагдмал байснаа захирагч болж, харин помещикууд үүний эсрэг хувиралтыг үзсэн байна. Ертөнц дээр ингэж шинэ нь хуучныг халах явдал үргэлж явагдаж, хуучны усталт, шинийн үүсэлт, хуучны мөхөлт, шинийн төрөлт буюу хуучны аажим сөнөлт, шинийн хөгжилт байнга болж байдаг юм. Заримдаа, хувьсгалт тэмцэлд бэрхшээл нь зохимжтой нөхцөлөөс давуу болж ирдэг бөгөөд энэ үед бэрхшээл нь зөрчлийн гол тал, харин зохимжтой нөхцөл нь хоёрдугаар зэргийн тал болдог байна. Гэвч хувьсгалч нарын чармайлтаар бэрхшээлийг аажмаар давж, зохимжтой шинэ байдлыг бий болгож болдог бөгөөд тэгэхэд зохимжгүй нөхцөл нь зохимжтой нөхцөлд байраа тавьж өгнө. 1927 онд хувьсгал дарагдсаны дараа Хятадад тийм байдалтай байсан ба их аян дайны үед Хятадын улаан арми мөн тийм байдалтай тохиолдсон байлаа. Мөн одоогийн хятад-японы дайнд ч гэсэн Хятад дахин хүнд байдалд оршиж байгаа боловч бид үүнийг өөрчилж, Хятадын ба Японы талын байдалд үндсэн өөрчлөлтийг хийж чадна. Үүний эсрэг нөхцөлд хэрэв хувьсгалч нар алдаа гаргавал зохимжтой байдал нь зохимжгүй болон хувирч болно. 1924—1927 оны хувьсгалаар олсон ялалт нь ялагдал болж хувирсан билээ. 1927 оны дараа Өмнөд Хятадын хэд хэдэн мужуудад байгуулагдсан хувьсгалт баазууд 1934 онд бүрмөсөн алдагдсан билээ.

	 

	Тэрчлэн шинжлэх ухааныг эзэмшихэд мэдэхгүйгээс мэдэх рүү явах хөдлөлийн доторх зөрчил нь мөн тийм байдалтай юм. Бид марксизмыг судлах явдалд дөнгөж орж эхэлж байгаа анхны үед биднээс марксизмыг мэдэхгүй буюу хязгаартай мэдэх явдал ба марксизмын мэдлэг хоёрын хооронд зөрчил оршино. Гэвч хичээн оролдсоноор мэдэхгүйг мэдэхэд, өчүүхэн мэдлэгийг гүнзгий мэдлэгт, марксизмыг хэрэглэж чадахгүйг чөлөөтэй хэрэглэх явдалд тус тус хувиргаж болох юм. 

	 

	Зарим хүмүүс бодохдоо энэ зүйлд огт холбогдохгүй тийм зөрчил байдаг, жишээлбэл: Хэрэв үйлдвэрлэх хүчин ба үйлдвэрлэлийн харьцааны  хоорондын зөрчилд гол тал нь үйлдвэрлэх хүчин, онол ба практикийн хоорондын зөрчилд гол тал нь практик, эдийн засгийн суурь ба давхаргын хоорондын зөрчилд гол тал нь эдийн засгийн суурь байдаг юм бол талуудын байдал харилцан солигдохгүй гэж боддог. Энэ бол диалектик материализмын бус харин механик материализмын шинж чанар бүхий ойлголт юм. Үйлдвэрлэх хүчин, практик ба эдийн засгийн суурь нь ерөөс гол шийдвэрлэгч ролийг гүйцэтгэдэг нь мэдээжийн хэрэг бөгөөд хэн үүнийг эс зөвшөөрвөл тэр нь материалист биш ээ. Гэвч тухайлсан нөхцөлд үйлдвэрлэлийн харьцаа онол ба давхарга нь гол шийдвэрлэх ролийг мөн л гүйцэтгэдгийг хүлээн зөвшөөрөх нь бас чухал. Үйлдвэрлэлийн харьцааг өөрчлөхгүйгээр үйлдвэрлэх хүчин цааш хөгжиж чадахгүй болоход үйлдвэрлэлийн харьцааны өөрчлөлт нь гол шийдвэрлэгч ролийг гүйцэтгэж эхэлнэ. Лениний хэлснээр "Хувьсгалт онолгүйгээр хувьсгалт хөдөлгөөн байж чадахгүй20" байхад хувьсгалт онолыг бий болгож дэлгэрүүлэх явдал, гол шийдвэрлэгч ролийг гүйцэтгэж эхэлнэ. Ямар нэг хэргийг (ямар ч ялгаагүй гүйцэтгэх хэрэгтэй болоход тухайлсан чиглэл, метод, төлөвлөгөө буюу хөтөлбөр байхгүй байх юм бол чиглэл, метод, төлөвлөгөө буюу хөтөлбөрийг боловсруулах явдал гол шийдвэрлэгч зүйл болж ирнэ. Улс төр, соёлын зэрэг давхаргаа, эдийн засгийн суурийн хөгжлийг саатуулж байгаа үед улс төрийн ба соёлын өөрчлөлт хийх нь шийдвэрлэгч гол зүйл болон хувирна. Эдгээр зүйлүүд материализмд харшилж байна уу? Үгүй, харшлахгүй байна. Учир нь бид түүхт хөгжлийн ерөнхий явцад материаллаг эх үндэс, оюун ухааны эх үндсийг ба нийгмийн ахуй, нийгмийн ухамсрыг тодорхойлно гэдгийг хүлээн зөвшөөрдөг боловч мөн үүний хамт материаллаг эх үндэс оюун ухааны эх үндсэнд эргэж нөлөөлөх, нийгмийн ахуйд нийгмийн ухамсрын эргэж нөлөөлөх, эдийн засгийн суурьт давхаргын эргэж нөлөөлөх явдлыг бид хүлээн зөвшөөрч байгаа ба хүлээн зөвшөөрөх ч ёстой. Үүгээр бид материализмд харшилж байгаа биш харин механик материализмыг няцааж, диалектик материализмыг хамгаалж байна. 

	 

	Зөрчлийн өвөрмөц чанарын тухай асуудлыг судлахдаа уг процесс дахь гол ба гол бус зөрчил, зөрчлийн гол ба гол бус тал гэдэг энэ хоёр асуудлыг авч үзэхээс татгалзах буюу өөрөөр хэлбэл зөрчлүүдэд оршиж байгаа эдгээр ялгааг авч үзэхээс татгалзах юм бэл хийсвэрлэх явдалд орж зөрчлүүд юу болж байгааг тодорхой ойлгох чадваргүй, ингэхлээр бас зөрчлүүдийг шийдвэрлэх зөв методыг олох чадваргүй байх гэсэн хэрэг. Зөрчлүүдэд оршиж байгаа эдгээр ялгаа ба тэдгээрийн энэ онцлог шинж тэмдгүүд нь зөрчлийн талуудын хөгжил жигд бус байдгаар тайлбарлагдана. Ертөнц дээр юу ч абсолют ёсоор жигд хөгжихгүй бөгөөд бид жигд чанарын онол буюу тэнцвэрийн онолын эсрэг тэмцэх ёстой. Гэтэл хуучныг халахаар яваа шинийн хүч нь чухамдаа зөрчлүүдийн талуудын хөгжлийн жигд бус чанар болон хөгжлийн процесст зөрчлийн гол ба гол бус талуудын өөрчлөгдөх өөрчлөлтүүдэд тодорно. Зөрчлүүдийн хөгжил дэх жигд бус чанарын элдэв байдлуудыг судалж, гол ба гол бус зөрчлүүд болон зөрчлийн гол ба гол бус талуудыг судлах явдал бол хувьсгалт намаас өөрийн улс төр, цэргийн стратеги, тактикийг зөвөөр тогтоох нэг чухал метод, мөн бөгөөд коммунист бүхний ширтэн анхаарах зүйл байх ёстой. 

	 

	 

	5. ЭСРЭГ ТЭСРЭГИЙН АДИЛТГАЛ БА ТЭМЦЭЛ

	Бид зөрчлийн түгээмэл ба өвөрмөц чанарын тухай асуудлыг ойлгож аваад эсрэг тэсрэгийн адилтгал ба тэмцлийн тухай асуудлыг судлах явдалд шилжин орох ёстой. 

	Адилтгал, нэгдэл, нийлэлт, харилцан орох ба харилцан нэвтрэх явдал, харилцан хараат (буюу харилцан нөхцөлдөх) байдал, харилцан холбоо буюу харилцан үйлчлэл энэ бүхэн нь доорх хоёр үндэслэлд орших нэг ойлголтын өөр өөр томьёонууд юм. Үүнд:

	1. Үзэгдлүүдийн хөгжлийн процесс дахь алив зөрчлийн хоёр талын аль аль нь түүнд эсрэг нөгөө талын оршин тогтнохыг шаардах бөгөөд хоёр тал нь хоёул нэгдмэл байдлаар зэрэгцэн оршино. 

	2. Эсрэг тэсрэг хоёр талын аль аль нь тухайлсан нөхцөлд өөрийн эсрэг чанарт хувирна. 

	Үүнийг адилтгал гэж нэрлэнэ. 

	 

	Ленин хэлсэн нь: "ДИАЛЕКТИК БОЛ ЭСРЭГ ТЭСРЭГ ЧАНАРУУД хэрхэн адилхан байж болох ба хэрхэн адилхан байдаг(болдог), тэдгээр нь ямар нөхцөлд бие биедээ хувирч адилхан байдаг хийгээд хүний оюун ухаан яагаад тэдгээр эсрэг тэсрэг чанаруудыг зогсонги, мөхмөл зүйл гэж авч үзэхгүй, харин амьд, нөхцөлдөнгүй бөгөөд бие биедээ хувирдаг, хөдөлгөөнтэй гэж үзэх ёстойн тухай сургаал юм21" гэжээ. 

	Лениний хэлсэн энэ үгийн утга нь юунд оршиж байна?

	Бүх процессууд дахь эсрэг тэсрэг чанарууд нь ямагт харилцан үгүйсгэсэн, харилцан тэмцэлдсэн, харилцан эсрэг зогссон байдаг билээ. Ертөнц дээрх үзэгдлүүд ба хүний сэтгэлгээний аль алины нь хөгжлийн процессуудад иймэрхүү зөрчилтэй талууд агуулагддаг бөгөөд үүнээс гадуур зүйл байдаггүй юм. Энгийн процесст эсрэг тэсрэг чанар нь зөвхөн нэг хос байдаг бөгөөд харин нарийн процессуудад бол олон байдаг. Эдгээр хос эсрэг тэсрэг чанарууд нь завсар хоорондоо мөн л зөрчилд ордог. Объектив ертөнц ба хүний сэтгэлгээний бүх үзэгдлүүдийн уг чанар нь ийм бөгөөд тэдгээрийн хөдөлгөөн ингэж үүсдэг. 

	Ингэхлээр эсрэг тэсрэг чанарууд туйлын адилгүй бөгөөд огтхон ч нэгдмэл биш байна. Гэтэл бид ямар учраас тэдгээрийн адилтгал буюу нэгдлийн тухай ярьж байна вэ. 

	Үүний учир бол зөрчилт талууд бие биеэсээ хөндий оршиж чаддаггүйд оршино. Хэрэв бие биеийнхээ эсрэг зогсож байгаа зөрчилдөгч хоёр талын аль нэг нь байхгүй бол нөгөө талын орших нөхцөл бас арилна. Бод л доо, бие биедээ эсрэг тэсрэг үзэгдлүүд буюу хүний ухамсарт үүсэж байгаа эсрэг тэсрэг утгатай ойлголтуудын аль нэг нь саланги оршиж болох уу? Амьдралгүйгээр үхэл байхгүй, үхэлгүйгээр амьдрал байхгүй. Дээд талгүйгээр доод тал байхгүй; доод талгүйгээр дээд тал байхгүй. Зовлонгүйгээр жаргал байхгүй; жаргалгүйгээр зовлон байхгүй. Амархангүйгээр хэцүү гэж байхгүй; хэцүүгүйгээр амархан гэж байхгүй. Помещикгүйгээр түрээслэгч байхгүй, түрээслэгчгүйгээр помещик байхгүй.  Хөрөнгөтөнгүйгээр пролетари нар байхгүй, пролетари наргүйгээр хөрөнгөтөн байхгүй. Үндэстний империалист дарлалгүйгээр колони ба хагас колони байхгүй; колони ба хагас колонигүйгээр үндэстний империалист дарлал байхгүй. Бүх эсрэг тэсрэг чанаруудын байдал ийм байна. Тэд тухайлсан нөхцөлүүдэд нэг талаар бие биеийнхээ эсрэг зогсох ба нөгөө талаар харилцан холбоотой, харилцан нэвтрэлцэж, харилцан орж, харилцан хараат байдалтай оршино. Үүнийг л адилтгал гэж нэрлэж байгаа юм. Тухайлсан нөхцөлд байгаа зөрчилт бүх талуудад адил бус байдал, чанар нь болж байдаг, тийм учраас ч тэд эсрэг тэсрэг чанарууд гэж нэрлэгдэнэ. Гэвч үүний хамтаар, тэдний хооронд адилтгал бас орших бөгөөд ийм учраас тэд харилцан холбоотой байна. Диалектик бол "ЭСРЭГ ТЭСРЭГ ЧАНАРУУД хэрхэн адилхан байж болох ба хэрхэн адилхан байдаг (болдог)..."-ийг судалдаг гэж Лениний хэлсэн үг чухам үүнд холбогдож байгаа юм. Хэрхэн тийм байж болох вэ? гэвэл тэдгээрийн оршин тогтнох явдал нь харилцан нөхцөлдсөний улмаас болно. "Адилтгал" гэдэг ойлголтын нэгдүгээр утга ийм байна. 

	Гэвч зөрчлийн хоёр талын оршин тогтнох нь харилцан нөхцөлдсөн байна, тэдний хооронд адилтгал оршино, тийм учраас нэгдмэл байдлаар зэрэгцэн оршино гэж хэлэх нь хангалттай юу?Үгүй, хангалтгүй. Зөрчлийн хоёр тал харилцан нөхцөлдсөн байна гэдгээр уг хэрэг хязгаарлагдах бус, учир нь эсрэг тэсрэг чанаруудын нэг нэгэндээ шилждэг явдал бүр чухал юм. Энэ нь үзэгдлүүдэд байдаг зөрчилт хоёр талын аль аль нь тухайлсан нөхцөлд өөрийн эсрэг чанарт хувирч түүний эсрэг зогсогч талын эзэлж байгаа байдалд шилжиж орно гэсэн хэрэг юм. "Эсрэг тэсрэг чанарын адилтгал" гэдэг ойлголтын хоёрдугаар утга ийм байна. 

	Яагаад бас энд адилтгал оршиж байна вэ? Хар л даа: Пролетари нар хувьсгалаар, захирагдмал анги байснаа ноёрхогч болж, харин тэр хүртэл ноёрхож байсан хөрөнгөтөн нар захирагдмал анги болон хувирч өөрийн эсрэг этгээдийн эзэлж байсан байранд шилжиж байна. Энэ нь Зөвлөлт Холбоот Улсад хэдийнээ биелэгдсэн бөгөөд дэлхий дахинд ийнхүү биелэгдэх болно. Хэрэв тухайлсан нөхцөлд эдгээр эсрэг тэсрэг чанаруудын хооронд холбоо ба адилтгал байгаагүй юм бол яаж тийм өөрчлөлтүүд явагдаж болох вэ? гэдэг асуулт гарна. 

	Хятадын шинэ түүхийн тухайлсан шатан дээр нэлээд сайн ролийг гүйцэтгэсэн гоминдан, өөрийн ангийн уг чанар ба империализмын хахуулийн (энэ бол нөхцөл) улмаас 1927 оны дараа хувьсгалын эсрэг замд шилжин орсон ба харин хятад-японы зөрчил хурцдаж коммунист нам нэгдмэл фронтын бодлогыг явуулсны (энэ бол нөхцөл) улмаас японыг арга буюу эсэргүүцэх болсон байна. Нэг нэгэндээ шилждэг эсрэг тэсрэг чанаруудын хооронд тухайлсан адилтгал оршиж байна. 

	Бидний явуулж байгаа газар тариалангийн хувьсгалын процесс үүнд оршиж байгаа ба орших ч болно. Учир нь газар эзэмшигч помещикуудын анги газраа алдсан анги болон хувирч харин газаргүй байсан тариачид газрыг олж авсан жижиг өмчтөнүүд болно. Байх ба байхгүй, олж авах ба алдах гэдэг нь тухайлсан нөхцөлд харилцан холбоотой бөгөөд тэдгээрийн хооронд адилтгал байдаг юм. Социализмын нөхцөлд тариачдын хувийн өмч нь мөн л социалист хөдөө аж ахуйн нийгмийн өмчид хувирах бөгөөд энэ нь Зөвлөлт Холбоот Улсад хэдийнээ биелэгдсэн ба дэлхий дахинд биелэгдэх болно. Хувийн ба нийгмийн өмчийн хооронд нэг эргээс нөгөө эрэгт аваачих гүүр байдаг бөгөөд философид түүнийг адилтгал, харилцан хувиралт, харилцан нэвтрэлт гэж нэрлэнэ. 

	Пролетарийн диктатур буюу ардын диктатурыг бэхжүүлэх нь энэ диктатурыг устгах ба төр арилж үгүй болох үлэмж өндөр шатанд шилжих нөхцөлүүдийг бэлтгэж байгаа хэрэг юм. Коммунист намыг байгуулж хөгжүүлэх нь коммунист нам ба ер нь улс төрийн бүх намуудыг үгүй болгох нөхцөлүүдийг бэлтгэж байгаа хэрэг юм. Коммунист намаар удирдуулсан хувьсгалт армийг байгуулж хувьсгалт дайныг явуулах нь дайныг үүрд төгсгөл болгох нөхцөлүүдийг бэлтгэж байгаа хэрэг юм. Энэ нь эсрэг тэсрэг байгаагийн зэрэгцээгээр бие биеэ нөхцөлдүүлж байгаа хэд хэдэн чанарууд юм. 

	 

	Дайн ба энх тайван бол нэг нэгэндээ шилжиж байдаг үзэгдлүүд билээ. Дайн энх тайванд шилждэг. Жишээлбэл, дэлхийн нэгдүгээр дайн дайны дараах энх тайван байдалд шилжсэн. Одоо Хятад дахь иргэний дайн зогсоод улс оронд энх тайван тогтлоо. Энх тайван дайнд шилждэг. Жишээлбэл: гоминдан ба коммунист намын хоорондын хамтын ажиллагаа нь 1927 онд дайн болж хувирсан ба одоо үеийн олон улсын хоорондын энх тайван байдал нь дэлхийн хоёрдугаар дайнд хүрч магадгүй юм. Яагаад ингэж явагддаг вэ? гэвэл ангит нийгэмд, дайн ба энх тайван гэх мэтийн зөрчилтэй үзэгдлүүд нь тухайлсан нөхцөлүүдэд харилцан холбоотой байдаг юм. 

	Бүх эсрэг тэсрэг чанарууд харилцан холбоотой оршиж зөвхөн тухайлсан нөхцөлүүдэд нэгдмэл байдлаар зэрэгцэн орших төдийгүй, харин тухайлсан өөр нөхцөлүүдэд бие биедээ шилжинэ. "Эсрэг тэсрэг чанарын адилтгал" гэдэг ойлголтын утга холбогдлыг дүүрэн, хэмжээгээр авч үзвэл ийм байна. Ленинээс "... ЭСРЭГ ТЭСРЭГ ЧАНАРУУД хэрхэн АДИЛХАН байж болох ба хэрхэн адилхан байдаг (болдог), тэдгээр нь ямар нөхцөлд бие биедээ хувирч адилхан байдаг..." гэж хэлсэн нь чухам энэ тухай өгүүлжээ.

	«... Хүний оюун ухаан яагаад эдгээр эсрэг тэсрэг чанаруудыг зогсонги, мөхмөл гэж авч үзэхгүй харин амьд, нөхцөлдөнгүй бөгөөд бие биедээ хувирдаг, хөдөлгөөнтэй гэж үзэх ёстой" вэ?Учир нь объектив оршиж байгаа бодис, үзэгдлүүд үнэн хэрэг дээрээ тийм юм. Объектив оршиж байгаа үзэгдлийн зөрчилт талуудын нэгдэл буюу адилтгал нь хэзээ ч мөхмөл зогсонги байдаггүй, харин амьд, нөхцөлдөнгүй, хөдөлгөөнтэй бөгөөд түр зуурын, харьцангуй байна. Эсрэг тэсрэг бүх чанарууд тодорхой нөхцөлүүдэд бие биедээ шилжих бөгөөд хүний сэтгэлгээнд энэ байдлын туссан тусгал нь ертөнцийг марксист ёсоор үзэх диалектик материалист үзлийг бүрдүүлнэ. Гагцхүү одоо оршиж байгаа ба урьд оршиж байсан ноёрхогч харгис ангиуд, мөн түүнчлэн тэдэнд хүчээ өгч байгаа метафизик нь эсрэг тэсрэг чанаруудыг амьд, нөхцөлдөнгүй, бие биедээ хувирдаг хөдөлгөөнтэй гэж үзэхгүй харин мөхмөл, зогсонги гэж авч үзэж өөрсдийн ноёрхох хугацааг сунгах зорилгоор энэ буруу үзлээ газар сайгүй сурталдаж ард олныг төөрөгдүүлж байдаг юм. Коммунистуудын зорилго бол харгисууд ба метафизикч нарын буруу үзлийг илрүүлж үзэгдлүүдэд байдаг диалектикийг сурталчлан хувьсгалт зорилтуудыг биелүүлэхийн тул нэг үзэгдлийн нөгөөд шилжих явдалд дөхмийг үзүүлэхэд оршино. 

	Бид тухайлсан нөхцөлүүдэд эсрэг тэсрэг чанаруудын адилтгал оршдог гэж ярихдаа эдгээр эсрэг тэсрэг чанаруудыг бодитой тодорхой бөгөөд тэдгээрийн аль нэгээс нөгөөд хувирах явдлыг мөн бодитой тодорхой гэж ойлгож байгаа юм. Хэрэв үлгэрт гардаг олон янзын хувиралтуудыг авч үзвэл "Шань хай цзин22" гэдэг номын дотор нарны хойноос Куа фугийн хөөцөлдсөн тухай үлгэр, "Хуайнань-цзы23" гэдэг номын дотор И баатар есөн нарыг харваж устгасан тухай үлгэр, "Си ю цзи24" гэдэг номын дотор Сунь У-куний 72 хувиралтын тухай, "Ляо Чжай чжи и25" гэдэг номын дотор сүг ба үнэг хүн болж хувирсан тухай зэрэг эдгээр үлгэр домгуудад гардаг эсрэг тэсрэг чанаруудын харилцан хувиралтууд бол тоо томшгүй олон янзын бодит эсрэг тэсрэг чанаруудын хувиралтад биширсэн хүмүүсийн субьектив бодлын үр, гэнэн хуурамч хувиралт болохоос биш тодорхой эсрэг тэсрэг чанаруудад болж байгаа бодит хувиралт огт биш юм. Марксаас хэлсэн нь: "Алив үлгэр домог нь байгалийн хүчнийг бодлын дотор, бодлын тусламжтайгаар давж захирдаг ба бүрдүүлдэг учраас байгалийн эдгээр хүчийг ноёрхох жинхэнэ ноёрхол тогтохлоор тэд арилдаг юм26" гэжээ. Хэдийгээр домогт (ба үлгэрт) гардаг тоо томшгүй олон хувиралтын тухай эдгээр өгүүллүүд нь хүмүүсээс байгалийн хүчнийг давсныг дүрслэн үзүүлж бас зарим нь "үүрд бахдам сайхан" (Маркс) байдаг учраас хүмүүсийн тааламжид тохирч болох боловч, үлгэр домгууд бол эсрэг тэсрэг чанарын адилтгал ба тэмцлээс үүсэгч тухайлсан тодорхой байдлын үндсэн дээр бий болоогүй юм болохоор бодит байдлыг шинжлэх ухааны ёсоор тусгасан нь биш юм. Энэ нь үлгэр домгууд дотор зөрчил үүсгэж байгаа талууд бол бодит адилтгалын чанартай биш бөгөөд тэдгээр адилтгал нь зөвхөн бодол санааны зүйл гэсэн хэрэг юм. Марксист диалектик бол адилтгалыг бодит хувиралтад нь шинжлэх ухааны ёсоор тусгадаг байна. 

	Яагаад өндөг ангайхай болж болдог, харин чулуу ангаахай болж болдоггүй юм бэ? Яагаад дайн ба энх тайвны хооронд харилцан холбоо оршиж харин дайн ба чулуу хоёрын хооронд тийм холбоо байдаггүй юм бэ? Хүн яагаад өөр ямар нэг юмыг төрүүлдэггүй, зөвхөн хүнийг төрүүлдэг юм бэ? Үүний учир бол эсрэг тэсрэг чанаруудын нэгдэл нь зөвхөн тухайлсан чухалчлагдах нөхцөлүүдэд байх бололцоотой байдагт л орших юм. Тухайлсан чухалчлагдах нөхцөлүүдгүйгээр ямар ч нэгдэл байж чадахгүй. 

	Яагаад Орос оронд болсон 1917 оны 2 дугаар сарын хөрөнгөтний ардчилсан хувьсгал Октябрийн пролетарийн социалист хувьсгалд шууд ургаж орж харин францын хөрөнгөтний хувьсгал социалист хувьсгалд шууд ургаж орсонгүй ба 1871 оны Парисын Коммун эцсийн дүнд ялагдлыг хүлээсэн бэ? Яагаад нүүдлийн байгуулалттай Монгол ба Дундад ази социализм өөд шууд шилжилтийг хийж байна вэ? Яагаад хятадын хувьсгал өрнө дахины орнуудын хуучин түүхт замаар явалгүй хөрөнгөтний диктатурын шатыг дайралгүй капиталист замыг алгасан шууд коммунизмд орж болох вэ? Энэ бүхэн нь тухайн үе нэг бүрийн тодорхой нөхцөлүүдээр л тайлбарлагдах юм. Хэрэв үзэгдлүүдийн хөгжлийн процесст тухайлсан чухалчлагдах нөхцөлүүд бүрэлдсэн байвал тухайлсан эсрэг тэсрэг чанарууд үүсэх бөгөөд тэгэхдээ эдгээр эсрэг тэсрэг (хос буюу түүнээс илүү) чанарууд харилцан нөхцөлдөж нэг нэгэндээ хувирна. Тэгэхгүйгээр энэ бүхэн нь байх бололцоогүй юм. 

	Адилтгалын тухай асуудал ийм байна. Гэтэл тэмцэл гэдэг юу вэ? Адилтгал ба тэмцлийн хоорондын харьцаа ямар байх вэ?

	Лениний хэлсэн нь: "Эсрэг тэсрэг чанаруудын нэгдэл (нийлэлт, адилтгал, тэнцүү үйлчилгээ) нь нөхцөлдөнгүй, түр зуурын, шилжингүй, харьцангуй юм. Бие биеэ үгүйсгэсэн эсрэг тэсрэг чанаруудын тэмцэл нь, хөдлөл хөгжил абсолют байдгийн адил абсолют юм27" гэжээ. 

	Ленин энд юуны тухай хэлж байна?

	Процессууд цөм эхлэлт ба төгсгөлтэй, цөм өөрийн эсрэг чанарт шилжин орж байдаг тухай хэлж байна. Бүх процессуудын байнга чанар нь харьцангуй, харин нэг процессын нөгөөдөө шилжихэд илэрдэг хувьсах чанар нь абсолют юм. 

	Ямар ч үзэгдлийн хөдөлгөөнд харьцангуй, тогтонги байдал ба абсолют хувьслын байдал гэдэг хоёр байдал байдаг юм. Эдгээр хоёр байдал нь уул үзэгдэлд агуулагдаж байдаг эсрэг тэсрэг хоёр эхлэлтийн хоорондын тэмцлийн улмаас гарч ирнэ. Хөдөлж байгаа үзэгдэл нэгдүгээр байдалд оршиж байхдаа чанарын бус зөвхөн тооны хувьслыг үзэх бөгөөд энэ нь тогтонги мэтээр үзэгдэх байдалд илэрнэ. Гэтэл хөдөлж байгаа үзэгдэл хоёрдугаар байдалд оршиж байгаа үед нэгдүгээр байдалд түүний байхад нь болсон тооны хувьсал мэдээжийн дээд цэгт нэгэнт хүрсэн байх учир уул үзэгдлийн дотор нэгдмэл зүйл нь хуваагдаж чанарын хувьсал үүсэх бөгөөд энэ нь үзтэл илт хувьсалд илэрнэ. Өдөр тутмын амьдралд бидэнд ажиглагдаж байдаг нэгдэл, нягтрал, холбоо, зохицол, тогтвор, тэнцвэр, зогсонги, тогтонги, байнга, жигд чанар, конденсац (хуралдалт), таталт зэрэг нь цөм тооны хувьслын байдалд байгаа бодисуудын илрэл бөгөөд харин нэгдмэл зүйл задарч нягтрал, холбоо, зохицол, тогтвор, тэнцвэр, зогсонги, тогтонги, байнга, жигд чанар, конденсац ба таталтын байдал эвдэрч эсрэг байдалдаа тэдгээрийн шилжин орох нь нэг процессоос нөгөө процесст шилжих чанарын хувьслын байдалд байгаа бодисуудын илрэл болно. Бодис ба үзэгдлүүд нэгдүгээр байдлаас хоёрдугаар байдалд ямагт шилжиж байх бөгөөд чингэхдээ эсрэг тэсрэг чанаруудын хоорондын тэмцэл нь хоёр байдлын аль алинд оршиж харин зөрчлүүдийг шийдвэрлэх явдал нь хоёрдугаар байдлыг дамжиж гүйцэтгэгдэнэ. Эсрэг тэсрэг чанаруудын нэгдэл нь нөхцөлдөнгүй, түр зуурын, харьцангуй бөгөөд харин бие биеэ үгүйсгэсэн эсрэг тэсрэг чанаруудын тэмцэл нь абсолют байдгийн учир ийм байна. 

	 

	Эсрэг тэсрэг чанаруудын хооронд адилтгал оршдог, тийм учраас тэд нэгдмэл байдлаар зэрэгцэн оршиж нэг нэгэндээ шилжиж болдог: бүх явдал нөхцөлүүдээс болдог, өөрөөр хэлбэл тухайлсан нөхцөлүүдэд эсрэг тэсрэг чанарууд адилтгалд орж нэг нэгэндээ шилжиж болдог, эдгээр тухайлсан нөхцөлгүйгээр эсрэг тэсрэг чанарууд бүрэлдэн тогтох бололцоогүй, зэрэгцэн орших бололцоогүй ба нэг нэгэндээ шилжих бололцоогүй болохыг бид дээр ярилаа. Эсрэг тэсрэг чанаруудын адилтгал нь гагцхүү тухайлсан нөхцөлүүдэд бүрэлддэг, тийм учраас адилтгал нь нөхцөлдөнгүй бөгөөд түр зуурын юм. Үүний хамтаар эсрэг тэсрэг чанаруудын тэмцэл нь бүх процессын эхнээс адаг хүртэл нэвтрэн гарч нэг процессыг нөгөөдөө хувирахад хүргэдэг, эсрэг тэсрэг чанаруудын тэмцэл хаана ч ялгаагүй оршдог, тийм учраас тэр нь нөхцөлдөнгүй бус абсолют юм гэж бид ярьж байна. 

	 

	Нөхцөлдөнгүй бөгөөд харьцангуй адилтгалыг нөхцөлийн бус абсолют тэмцэлтэй нийлүүлснээр бүх үзэгдлүүдийн зөрчилт хөдөлгөөнийг бүрдүүлнэ. 

	 

	Бидний хятад хүмүүс: "эсрэг тэсрэг боловч бие биеэ төрүүлнэ28" гэж олонтоо ярьдаг. Энэ бол эсрэг тэсрэг чанаруудын хооронд адилтгал оршино гэсэн хэрэг. Энэ үгэнд диалектик оршиж байгаа бөгөөд тэр нь метафизиктэй тас зөрж байна. "Эсрэг тэсрэг" гэдэг нь эсрэг тэсрэг чанарууд бие биеэ үгүйсгэх буюу тэмцэлдэнэ гэсэн үг, "бие биеэ төрүүлнэ" гэдэг нь тухайлсан нөхцөлд эсрэг тэсрэг чанарууд харилцан холбогдож адилтгагдах болно гэсэн үг. Үүнд адилтгалын дотор тэмцэл болж байх бөгөөд тэмцэлгүйгээр адилтгал гэж байхгүй юм. 

	Адилтгалд тэмцэл, өвөрмөц зүйлд түгээмэл, нэгж зүйлд ерөнхий зүйл бий; Лениний хэлснээр "...харьцангуй зүйлд абсолют зүйл бий29".

	 

	 

	6. ЗӨРЧЛҮҮДИЙН ДОТОР АНТАГОНИЗМЫН ЭЗЛЭХ БАЙР СУУРЬ

	Эсрэг тэсрэг чанаруудын тэмцлийн тухай асуудлыг авч үзэхэд антагонизм гэж юу вэ гэдэг асуудал гарч ирнэ. Энэ асуудалд бид, антагонизм гэдэг бол эсрэг тэсрэг чанаруудын тэмцлийн түгээмэл биш, нэг хэлбэр нь мөн гэж хариулна. 

	Ангиудын хооронд, эсрэг тэсрэг чанаруудын тэмцлийн өвөрмөц илрэл болох антагонизм байдгийг хүн төрөлхтний түүх гэрчилнэ. Хэрэв мөлжигч анги ба мөлжигдөгч ангийн хоорондын зөрчлийн тухай өгүүлэх юм бол боол эзэмшигч, феодалын ба капиталист нийгмийн аль алинд харилцан эсрэг зогсогч эдгээр хоёр анги нь удаан хугацаагаар нэг нийгэмд хамт оршиж байдаг юм. Тэд өвөр хоорондоо тэмцэл явуулдаг боловч тэдний хооронд дахь зөрчлийн хөгжил тухайлсан шатанд хүрсэн цагт энэ тэмцэл илэрхий антагонизмын хэлбэрийг олоод өөрийн хөгжлийн процесст хувьсгалд нийлж орно. Ангит нийгэмд энх тайвнаас дайнд шилжин орох явдал мөн иймэрхүү маягаар явагдана. 

	Бөмбөгөн дотор, түүний дэлбэрэх хүртэл эсрэг тэсрэг чанарууд нь тухайлсан нөхцөлүүдийн улмаас түр зуур нэгдмэлээр хамт орших бөгөөд гагцхүү шинэ нөхцөл үүсэхэд (гал авалцахад) дэлбэрэлт болно. Хуучин зөрчлийг шийдвэрлэж, шинийг төрүүлэх явдал нь эцсийн дүнд илт мөргөлдөх хэлбэрээр явагдах байгалийн бүхий л үзэгдлүүдэд мөн иймэрхүү байдал байдаг юм. Энэ байдлыг мэдэж авах нь туйлын чухал. Тэр нь ангит нийгэмд хувьсгал ба хувьсгалт дайнууд зайлшгүй гарах бөгөөд тэгэхгүй бол нийгмийн хөгжилд үсрэлт хийх бололцоогүй, ноёрхогч харгис ангийг унагааж, ард түмэн засгийн эрхийг гартаа авах бололцоогүй гэдгийг бидний ойлгоход тусална. Коммунист нар нийгмийн хувьсгал хэрэггүй ба гарах бололцоогүй гэж нотолдог харгисуудын хуурамч сурталчилгааг илрүүлэх ёстой: коммунист нар социалист хувьсгалын тухай марксист-ленинист онолыг хатуу баримталж нийгмийн хувьсгал маш чухал төдийгүй, гарах бүрэн бололцоотой гэдгийг ард түмний ойлгоход нь туслах ёстой. Бүх хүн төрөлхтний түүх болон Зөвлөлт Холбоот улсад ялсан ялалт нь шинжлэх ухааны энэ үнэнийг нотолж байна. 

	Гэвч бид дээр дурдсан томьёоллуудыг бүх үзэгдлүүдэд хүчээр аваачиж тохолгүй, эсрэг тэсрэг чанаруудын тэмцлийн элдэв илрэлүүдийг тодорхойгоор судлах ёстой. Зөрчил ба тэмцэл нь түгээмэл абсолют байвч зөрчлүүдийн шинж чанар өөр өөр байдгийн улмаас зөрчлүүдийг шийдвэрлэх методууд буюу тэмцлийн хэлбэрүүд өөр өөр юм. Зарим зөрчил илэрхий антагонизмын шинж чанартай байхад зарим нь тиймгүй байдаг. Үзэгдлүүдийн тодорхой хөгжилтэй зохицон анх антагонист бус байсан зарим зөрчлүүд антагонист болон хөгжих ба анх антагонист байсан зарим нь антагонист бус болон хөгжинө. 

	Ангит нийгмийн нөхцөлд коммунист намын эгнээнд гарсан зөв ба буруу үзлүүдийн хоорондын зөрчил нь дээр өгүүлсэн ёсоор намд туссан ангийн зөрчлүүдийн тусгал мөн юм. Анхны үед буюу зарим асуудлууд дээр энэ зөрчлүүд нь цаг ямагт антагонист маягаар шууд илэрдэггүй байна. Гэвч ангийн тэмцлийн хөгжилтөөр эдгээр зөрчлүүд нь антагонист болон хөгжиж болох юм. Ленин, Сталины зөв үзэл ба Троцкий, Бухарин нарын буруу үзэл хоёрын хоорондын тэмцэл нь анхны үед антагонист хэлбэрээр хараахан илрээгүй боловч цаашдаа антагонист болж хөгжсөнийг Бүх Холбоотын Коммунист (большевикуудын) Намын түүх бидэнд үзүүлж байна. Иймэрхүү байдал Хятадын Коммунист Намын түүхэнд ч бас байлаа. Манай намын олонх нөхдийн зөв үзэл ба Чэнь Дусю, Чжан Гожао нарын буруу үзэл хоёрын хоорондын зөрчил нь анхны үед антагонист хэлбэрээр мөн л илрээгүй боловч цаашдаа антагонист болж хөгжсөн билээ. Одоо үед манай намын доторх зөв ба алдаатай үзэл хоёрын зөрчил антагонист хэлбэрээр гарч ирээгүй байгаа бөгөөд хэрэв алдаа гаргасан нөхөд түүнийгээ засаж чадвал эдгээр зөрчил антагонист болж хувирахгүй. Иймд нам нэг талаас алдаатай үзлийн эсрэг ширүүн тэмцлийг явуулах ёстой боловч нөгөө талаас, алдаа гаргасан нөхдөд түүнийгээ ухамсарлах дүүрэн бололцоо олгох ёстой юм. Тийм байдалд илүүц ширүүн тэмцэл явуулах нь үзтэл нийцэхгүй ажээ. Гэвч алдаа гаргасан хүмүүс түүнийгээ хамгаалан гүнзгийрүүлэх юм бол тэдгээр зөрчил нь антагонист болон хөгжиж болох юм. 

	 

	Капиталист нийгэмд хөрөнгөтний хяналтад байгаа хот нь тосгоныг хайр найргүй тонож байдаг ба гоминданы ноёрхсон районуудад (гадаадын империализм ба хятадын наймаач том хөрөнгөтний хяналтад байгаа хот нь тосгоныг зэрлэгээр тонож байдаг) хот, тосгоны хоорондын эдийн засгийн зөрчил нь туйлын антагонист байна. Гэвч социализмын оронд ба манай хувьсгалт ба зуудад эдгээр антагонист зөрчлүүд антагонист биш болсон бөгөөд коммунист нийгмийн үед арилж үгүй болно. 

	Лениний хэлсэн нь: "Антагонизм ба зөрчлүүд бол нэг адил зүйл огтхон ч биш ээ, социализмын үед нэг дэх нь арилж хоёр дахь нь үлдэнэ30" гэжээ. Энэ нь антагонизм бол эсрэг тэсрэг чанаруудын тэмцлийн зөвхөн нэг хэлбэр нь болохоос биш, түүний түгээмэл хэлбэр нь биш гэсэн хэрэг. Тийм учраас уг томьёоллыг хаана ч хамаагүй хэрэглэж болохгүй.

	 

	 

	7. ДҮГНЭЛТ

	Одоо бид товч дүгнэлтийг хийж болох байна. Бодис ба үзэгдлүүдэд байдаг зөрчлүүдийн хууль буюу, эсрэг тэсрэг чанаруудын нэгдлийн хууль нь байгаль ба нийгмийн үндсэн хууль мөн бөгөөд ингэхлээр бас сэтгэлгээний үндсэн хууль мөн. Энэ хууль, ертөнцийг үзэх метафизик үзлийн шууд эсрэг хандсан юм. Түүнийг нээсэн явдал нь танин мэдэхийн түүхэнд агуу их хувьсгал болсон юм. Диалектик материализмын үүднээс үзэхэд зөрчил нь объектив үзэгдэл болон субьектив сэтгэлгээнд явагдаж байгаа бүх процессуудад оршиж, бүх процессуудын эхнээс эцэс нь хүртэл нэвтэрсэн байдаг бөгөөд, үүнд зөрчлийн түгээмэл, абсолют чанар оршино. Зөрчилт үзэгдлүүд ба зөрчлийн тал бүхэн нь өөрийн онцлогтой байдаг бөгөөд, үүнд: зөрчлүүдийн өвөрмөц, харьцангуй чанар оршино. Тухайлсан нөхцөлд байгаа эсрэг тэсрэг чанаруудад адилтгал байдаг бөгөөд түүний улмаас тэдгээрийн нэгдмэлээр хамт орших ба өөрийн эсрэг чанарт хувирах явдал бололцоотой байдаг юм. Үүнд мөн зөрчлүүдийн өвөрмөц, харьцангуй чанар оршино. Гэвч эсрэг тэсрэг чанаруудын тэмцэл тасралтгүй явагдаж тэр нь эсрэг тэсрэг чанаруудын нэг хамт оршиж байгаа үе ба нэгээс нөгөөд шилжиж байгаа үеийн аль алинд үргэлжилдэг ба ялангуяа нэг эсрэг тэсрэг чанар нөгөөдөө шилжиж байгаа үед тэмцэл онц тодорхойгоор илэрдэг бөгөөд, үүнд мөн л зөрчлүүдийн түгээмэл, абсолют чанар оршино. Бид зөрчлүүдийн өвөрмөц, харьцангуй чанарыг судлахдаа гол ба гол бус зөрчил, зөрчлийн гол ба гол бус талын хоорондын ялгааг харгалзах нь чухал. Бид зөрчлүүдийн түгээмэл чанар ба эсрэг тэсрэг чанаруудын тэмцлийг судлахдаа эсрэг тэсрэг чанаруудын тэмцлийн олон янзын хэлбэрүүдийн ялгааг харгалзах нь чухал бөгөөд эс тэгвэл алдаа зайлшгүй гарна. 

	Хэрэв бид дээр дурдсан үндсэн зүйлүүдийг судалсны дүнд жинхэнэ ёсоор ойлгож авах юм бол марксизм-ленинизмийн үндсэн зарчмуудтай харшилж, манай хувьсгалт үйл хэрэгт хор хүргэж байгаа догматик үзлүүдийг бут цохиж чадах ба туршлагатай нөхдөөс өөрийн туршлагыг системд оруулан түүнийг зарчмын өндөрлөгт дэвшүүлж эмпиризмын алдааг давтах явдлаас зайлахад нь бид тусалж чадах болно. Зөрчлийн хуулийг бидний авч үзсэнээс гарах товч дүгнэлт ийм байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1952 оны хэвлэлийн Хэвлэн нийтлэлийн мэдээлэл

	 

	МАО ЦЗЕ-ДУН

	 

	ЗӨРЧЛИЙН ХОЛБОГДОЛ

	 

	МАХ Намын Төв Хорооны Суртал Ухуулгын хэлтсээс эрхлэн хэвлүүлэв.

	 

	УЛСЫН ХЭВЛЭХ ҮЙЛДВЭР

	УЛААНБААТАР

	1952

	 

	"Большевик" сэтгүүлийн 1952 оны 9-10 дугааруудаас орчуулсан Ж. Бямбадорж

	Орчуулгыг редакторласан Б. Лхамсүрэн

	Техн. ред. Ц. Содов

	Хянагч Б. Лувсан

	 

	1952 оны 10 дугаар сард 5000 ширхэг хэвлэв. 

	 

	Хэмжээ 64X92. 1/16. 

	Хэвлэлийн хуудас 2.5

	 

	Б-016911 

	За №196

	 

	Сүхбаатарын нэрэмжит, Улсын Хэвлэх үйлдвэр. 

	Улаанбаатар. Чойбалсангийн гудамж, 2. 

	 Вэй Чжэн (Манай тооллын 580-643 онуудад байсан) бол, Тан үеийн эхэнд байсан улс төрийн зүтгэлтэн бөгөөд түүхч, энэ цитатыг «Цзы чжи тунцзянь» гэдэг он дараалсан бичгийн 192 дугаар ботиос авчээ




	[←15]
	 «Шуйхучжуань» бол Юань улсын ноёрхлын эцэс Мин улсын ноёрхлын эхэнд зохиогдсон, 14 дүгээр зууны үеийн утга зохиолын томхон бүтээл юм. Энэ романыг зохиогч нь Ши Найань гэж тооцдог. Түүнд хойд Сун улсын сүүлийн жилүүдэд болсон тариачны дайны тухай өгүүлжээ. Сун Цзян бол романы гол баатар. Чжуцзячжуан гэдэг суурин нь тариачны дайны бааз болсон Ляньшаньбогоос хол бус оршиж байжээ. Энэ суурины эрх баригч нь хэмжээгүй эрхт том помещик (нударган, ЦБ)  Чжу Чаофын байжээ




	[←16]
	 В. И. Ленин. «Үйлдвэрчний эвлэлүүдийн тухай, одоо цаг үеийн тухай, Троцкий, Бухарины алдааны тухай дахин нэг дурдъя» (Зохиолуудын 32 дугаар боть, 72 дугаар талд)




	[←17]
	 Нударганы (ЦБ)




	[←18]
	 Үүргийг (ЦБ)




	[←19]
	 Хямрал (ЦБ)




	[←20]
	 В. И. Ленин. «Юу хийх вэ?» (зохиолуудын 5 дугаар боть; 341 дүгээр тал)




	[←21]
	 В. И. Ленин. «Гегелийн «Логикийн шинжлэх  ухаан» гэдэд номын конспект» («Философийн дэвтрүүд» 83 дугаар тал)




	[←22]
	 «Шань хай цзин» бол Чжаньго (манай тооллын өмнөх IV—II зууны), үеийн зохиол. Куа-фу бол «Шань хай цзин» номд гардаг тэнгэрийн амьтан. Түүнд өгүүлсэн нь: «Куа фу нарны хойноос хөөцөлдөж явтал зам зуур умдаасаж Хуанхэ, Вэйхэ хоёр мөрнөөс ус уув. Гэтэл энэ хоёр мөрний ус хүрсэнгүй учир Их Тэнгисийн ус уухаар умар зүг давхиж яваад уг газраа хүрэлгүй замын хагаст цангаж үхэв. Түүний барьж явсан таяг нь ой болж хувирав гэжээ. («Хай вай бэй цзин» гэдэг бүлэг)




	[←23]
	 И бол эртний хятад үлгэрийн баатар. И баатар нарыг харвасан тухай нэрд гарсан домог үлгэрт түүний нум сумаар харвахдаа мэргэнийг өгүүлжээ. Лю Ань (манай тооллын өмнөх II зууны үе болох Хань-ийн үеийн сурвалжтаны төлөөлөгч)-ийн бичсэн «Хуайнаньцзы» гэдэг номд өгүүлсэн нь: «Яо-гийн үед нэг зэрэг арван нар гарч, тариа будаа цөм шатаж өвс ургамал цөм сөнөөд хүн ард нь идэж уух юмгүй болжээ. Хүнийг залгидаг луу толгойт хурдан хөлт араатнууд, урт шүдэт мангас гал усны аюулыг дагуулсан мангас, орон байшинг сүйтгэсэн шуургат жигүүртэн, аймшигт их зэрлэг гахай, асар том хорт могойнууд ард түмэнд гаслан зовлонг авчрав. Тэгэхлээр Яо, тэнгэр дээрх есөн нар, газар дээрх мангасуудыг харва гэж И-д тушаав... Ард түмэн цөмөөр бахдан баярлав» гэжээ. Бас Дорнод Хань-ийн үеийн зохиолч Ван И (Манай тооллын II зууны үе) эртний шүлэгч Цюй Юань-ийн «Тяньвэнь» гэдэг шүлэгт хийсэн тайлбартаа «Яо-гийн үед нэг зэрэг арван нар гарч бүх ургамлыг шатаажээ. Яо, арван нарыг харва гэж И-д тушаав. Тэр нь есөн нарыг устгаж, харин нэг нар үлдэв» гэжээ




	[←24]
	 «Си ю цзи» бол манай тооллын XVI зууны үед бичигдсэн фантастик (уран зөгнөлт, ЦБ) роман юм. Романы гол баатар Сунь У-кун нь илбэч сармагчин байжээ. Тэр нь 72 хувиралтын нууцыг мэддэг учир араатан, шувуу, загас, шавж, өвс, мод, элдэв юм, хүн зэрэгт дураараа хувирч чаддаг гэжээ




	[←25]
	 «Ляо Чжай чжи и» бол Цин улсын (XVII зууны) үед ардын үлгэрийг цуглуулсны үндсэн дээр Пу Су-лингийн зохиосон үлгэрүүдийн түүвэр юм. Түүврийн дотор гол төлөв далдын чадалт даяанч ба мэхт үнэгний бүтээсэн гайхамшигт зүйлүүдийн тухай өгүүлсэн 431 үлгэр багтжээ




	[←26]
	 К. Маркс «Улс төрийн эдийн засгийн ухааны шүүмжлэлд» 1949 он, 225 дугаар тал




	[←27]
	 В. И. Ленин. «Диалектикийн тухай асуудал» («философийн дэвтрүүд» 328 дугаар тал)




	[←28]
	 Энэ үг манай тооллын I зууны үед байсан хятадын нэрт түүхч Бань-Гу-гийн зохиосон «Цянь хань шу» гэдэг сударт (30 дугаар ботийн «И вэнь чжи» гэдэг бүлэгт) анх үзэгдэх бөгөөд хожим ихэд дэлгэрчээ. Бань Гу-гийн бичигт өгүүлсэн нь: «Философичдын арван чиглэлээс зөвхөн есийг нь анхаарч үзэлтэй. Тэд цөм, хууль ёсны хаан төр унаж, нутгийн эрх баригчид өвөр хоорондоо тэмцэлдэн тус тусдаа дур мэдэн захирах болсон үед үүсэж гарсан байна. Ийм нөхцөл байдалд олон тооны чиглэл хойно хойноосоо гарч ирээд тус тусдаа өөрсдийн баримтлалыг гаргаж өөрсдийн зөв гэж үзсэн зүйлийг магтан өргөмжилж байлаа. Тэгээд өөр өөрсдийн сургаалыг нутгийн ямар нэг эрх баригчид зөвшөөрүүлэхийг хичээж хүчтэй номлож байлаа. Тэдний үзэл хэдийгээр гал ус хоёр шиг ялгаатай боловч харилцан устгалцаж, харилцан бие биеэ төрүүлж байлаа. Өршөөнгүй сэтгэл ба үүргээ мэдэх явдал, хүндэтгэл ба нөхөрлөл нь эсрэг тэсрэг боловч бие биеэ төрүүлнэ» гэжээ




	[←29]
	 В. И. Ленин. «Диалектикийн тухай асуудалд» («Философийн дэвтрүүд» 328 дугаар тал)




	[←30]
	 В. И. Ленин. «Завсрын үеийн эдийн засаг» гэдэг Н. Бухарины номд хийсэн тэмдэглэл» М. 1932, 14 дүгээр тал

